
1.ಪ್ರಥಮಂ ಪ್ರಕರಣಂ ಉಪೋದ್ಘಾತ
ಅನೇಕಶಕ್ತಿಸಂಘಟ್ಟಪ್ರಕಾಶಲಹರೀತನುಃ .
ಶುದ್ಧಸಂವಿಚ್ಛಿವಃ ಪಾಯಾದ್ವಿಭುಃ ಶ್ರೀಪರಮೇಶ್ವರಃ ..
ಶ್ರೀಶಂಭೋ ತೇ ಮಹಿಮ್ನಃ ಸ್ತುತಿಪಥರಚಿತಾಃ ಸಾಂಗವೇದಾಃ ಸಶಾಸ್ತ್ರಾಃ
ಸಿದ್ಧಾಂತಾಃ ಸಾಂಗವಿದ್ಯಾಃ ಸಚಕಿತಮತಯೋ ನೈವ ಪಶ್ಯಂತಿ ಪಾರಂ .

ಸಾದ್ಯಂತಾಸ್ತ್ವಾಮನಂತಂ ಪರಮಶಿವಗುರುಂ ತೇ ಕಥಂ ವರ್ಣಯೇಯು-
ಸ್ತಸ್ಮಾತ್ಪ್ರಜ್ಞಾನುಸಾರಾದಹಮಪಿ ಭವತಃ ಸ್ತೌಮಿ ಕಿಂಚಿಚ್ಚರಿತ್ರಂ .. 1..

ಕ್ವಾನಂದಾತ್ಮಪ್ರಕಾಶಸ್ತವ ಪರಮಹಿಮಾಪಾರಪೀಯೂಷಸಿಂಧು-

ಸ್ತ್ವದ್ಭಕ್ತ್ಯಾಮೋದಮಗ್ನಾಃ ಕ್ವ ಚ ಕವಿಮಧುಪಾ ಬ್ರಹ್ಮವಿಷ್ಣುಪ್ರಮುಖ್ಯಾಃ ..
ಶ್ರೀಶಂಭೋಮೋಹಜೃಂಭೋ ನ ಜನಯತಿ ಪರಾಂ ಸ್ವಾತ್ಮವತ್ತಾಂ ಕಿಮೇತ-
ಚ್ಚಿತ್ರಂ ತದ್ವನ್ಮಯಾಪಿ ಸ್ವಮತಿವಿಭವತಃ ಸ್ತೂಯಸೇ ತ್ವಂ ನ ದೋಷಃ .. 2..
ಶ್ರೀಮದ್ಭಿರ್ದೃಶ್ಯಭಾವೈರಹಮಹಮಿದಮಿತ್ಯಾತ್ಮಜೃಂಭಾಧಿರೂಢೈ-
ರ್ನಾನಾರೂಪೈಃ ಪದಾರ್ಥೈರನವಧಿವಿಭವೈರಾಶುದೇದೀಪ್ಯಮಾನಃ .
ಸರ್ವಾತೀತಸ್ತ್ವಮೇಕಃ ಪರಶಿವಚರಣ ಸ್ವಪ್ರಕಾಶಾತ್ಮಶಂಭೋ
ನಾನ್ಯಸ್ತ್ವತ್ತಃ ಪರೋಽಸ್ತೀತ್ಯಹಮಿಹ ಗುರುಣಾ ತ್ವಾಂ ಸ್ವಭಾವೈರವೈಮಿ .. 3..

ಆತ್ಮೈವೈಷ ಸ್ವಕೀಯೋ ನಿರತಿಶಯಚಿದಾನಂದಸದ್ಬ್ರಹ್ಮಪೂರ್ಣೋ
ಜಿಹ್ಮಃ ಸಂಸಾರಭಾವೈರತಿದುರಧಿಗಮೈರಾತ್ತಮಾಯಾವಿಲಾಸೈಃ .
ಸರ್ವಾತ್ಮತ್ವಾದನಂತಸ್ತವ ಶಿವಮಹಸಃ ಶ್ರೀಗುರೋಃ ಸತ್ಯವಾಕ್ಯೈಃ
ನಿಸ್ತರ್ಕೋಪಾಧಿಭೇದೈಃ ಪರಮಪುರುಷ ತೇ ತತ್ತ್ವಮದ್ವೈತಮೇತಿ .. 4..

ದೀಕ್ಷಾಂ ಯಃ ಶಾಂಭವೀಯಾಂ ಶಿವಗುರುವಿಹಿತಾಂ ದಿವ್ಯಬೀಜಾಗಮೋಕ್ತಾಂ
ಪ್ರಾಪ್ಯ ಶ್ರೀಶಮ್ಮುತಾದಾತ್ಮ್ಯವಿತರಣಚಣಾಂ ಜನ್ಮಮೃತ್ಯುಪ್ರಭೇತ್ರೀಂ ..

ಭಿತ್ವಾ ಭೇದ್ಯಂ ಪಶುತ್ವಂ ಪರಶಿವಚರಣಧ್ಯಾನಯೋಗೇನ ಪೂರ್ಣಃ
ಸ್ವಾಘೋರಬ್ರಹ್ಮವಿದ್ಯಾವಿದಿತಪರಪದಂ ಬ್ರಹ್ಮ ಸ ಪ್ರೈತಿ ವಿದ್ವಾನ್ .. 5..

ಬ್ರಹ್ಮಾಂಡಂ ಪಿಂಡಮೇತತ್ಪಿತರಮಿವ ಸುತಸ್ತತ್ಸಮಂ ನೈಕಧರ್ಮಂ
ವಿಜ್ಞಾಯಾಜ್ಞಾನಮುಕ್ತಃ ಶಿವಗುರುವಚನೈರಾತ್ಮವಿಜ್ಞಾನಶಾಂತಃ .
ಸರ್ವಾತ್ಮೈಕಪ್ರಭೋಸ್ತೇ ಪರಶಿವಚರಣಾರಾಧನಾಸಕ್ತಚಿತ್ತೋ
ಯಃ ಕೋಽಪ್ಯೇಕಃ ಸಯೋಗೀ ಜಯತಿ ಜನಿಮೃತೀ ಭೋ ಮಹಾಮೃತ್ಯುಮೃತ್ಯೋ
.. 6..

ಪಿಂಡೇ ಷಾಟ್ಕೋಶಿಕೇಽಸ್ಮಿನ್ನವವಿವರಪುರೇ ಪಂಚಭೂತೇಂದ್ರಿಯಾಢ್ಯೇ
ಪುಂಸ್ಕೇ ಸ್ತ್ರೈಣೇ ಚ ಷಾಂಡೇ ಶಿವಗುರುವಚನೈರತ್ರ ವಿಜ್ಞಾಯಸೇ ಚೇತ್ .

ಕೇನಾಪ್ಯನ್ನಾಸುಚಿತ್ತಪ್ರಮಿತಿನಿರುಪಮಾನಂದಕೋಶಾತ್ತರಾಶಿ-
ಸ್ತ್ವಂ ಷೋಢಾ ಭಿನ್ನಮೂರ್ತಿಃ ಪರಶಿವ ಸ ಬುಧೋ ವಿಶ್ವರೂಪತ್ವಮೀಯಾತ್ .. 7..

ಸರ್ವೇಶ ಶ್ರೀಪುರೇಶ ತ್ರಿಭುವನಭವನವ್ಯಕ್ತಯಃ ಶಕ್ತಯಸ್ತೇ-
ಂಅಂತಾದ್ಯಾಃ ಶ್ರೀಪರಾದ್ಯಾ ನಿರವಧಿವಿಭವಾ ಮಾತೃಕಾಂತಾಃ ಕ್ಷಕಾಂತಾಃ .
ವಿಜ್ಞಾತಾಃ ಸ್ಯುಃ ಸ್ವರೂಪೇ ಯದಿ ಶಿವಗುರುಣಾ ವಿಶ್ವದೃಶ್ಯಪ್ರಪಂಚ-

ಸ್ವಾತ್ಮಜ್ಯೋತಿರ್ವಿಲೀನಾನ್ವಿದಧತಿ ವಿದುಷೋಯೋಗಿನಃ ಸೈವ ಮುಕ್ತಿಃ .. 8..
ಯಾ ಷೋಢಾ ಪಂಚಧಾ ಚ ಪ್ರಕಟಿತವಿಭವಾ ಶ್ರೀಪರಾ ದೇವ ಶಂಭೋ
ಸೈವ ಶ್ರೀಸುಂದರೀತಿ ಶ್ರುತಿಭಿರಭಿನುತಾ ಚಕ್ರರಾಜಾಸನಸ್ಥಾ .
ಸರ್ವತ್ರಾನೇಕಕೋಟಿಪ್ರಕಟಿತಗಣನಾಯೋಗಿನೀರ್ವ್ಯಶ್ನುವಾನಾ

ತ್ವತ್ತೇಜೋಽನ್ತರ್ನಿರೂಢಾ ರಚಯತಿ ಜಗತಾಮಾದಿಮಧ್ಯಾಂತಕಾಲಾನ್ .. 9..

ಯಾ ಶಕ್ತಿಃ ಪಂಚವಾಹಪ್ರವಹಣಲಹರೀವ್ಯಕ್ತನೈಜಾತ್ಮತೇಜಃ
ಸಂವರ್ತಾಗ್ನಿಪ್ರಪೀತತ್ರಿಭುವನಜಲಧಿಃ ಕಾಲಸಂಕರ್ಷಣೀ ತೇ .
ದಿಕ್ಕಾಲಾತೀತಮೂರ್ತೇ ಪರಶಿವ ಮಹತಾಂ ಭಕ್ತಿಭಾಜಾಮವಿದ್ಯಾಂ
ಮೃತ್ಯುಂ ವಿಜ್ಞಾನದಾನಾತ್ಪ್ರಹರತಿ ವಿದುಷಾಂ ತನ್ಮಹತ್ವಂ ತ್ವಮೇವ .. 10..

ಸರ್ವಜ್ಞೋ ನಿತ್ಯತೃಪ್ತಃ ಸದಸದುಭಯಂಗೋಽನಾದಿಬೋಧಃ ಸ್ವತಂತ್ರೋ
ನಿತ್ಯಾ ಲುಪ್ತಾತ್ಮಶಕ್ತಿರ್ನಿರುಪಮಚರಿತೋಽನಂತ ಇತ್ಯಂಗಷಟ್ಕೈಃ .
ಷಟ್ಚ್ಛಕ್ತಿವ್ಯಕ್ತಭಾವಸ್ತ್ವಮಿಹಯದಿ ಶಿವ ಜ್ಞಾಯಸೇ ದೇಶಿಕೋಕ್ತ್ಯಾ
ಯೇನ ಸ್ವಾತ್ಮನ್ಯನಾದೌ ಸಕಲವಿಲಸಿತಂ ತೇ ಪರಾಯಾಃ ಸ ಭೇದಃ .. 11..
ಗಾಯತ್ರೀ ವೇದಧಾತ್ರೀ ಶತಮಖಫಲದಾ ವೇದಶಾಸ್ತ್ರೈಕವೇದ್ಯಾ
ಚಿಚ್ಛಕ್ತಿಂ ಬ್ರಹ್ಮವಿದ್ಯಾ ಪರಮಶಿವ ತವ ಶ್ರೀಪರಾಂ ವ್ಯಾಕರೋತಿ .

ಶಬ್ದಬ್ರಹ್ಮೈಕ್ಯವಾಚ್ಯಾಮಖಿಲಮತಮಿತಿ ವ್ಯಕ್ತತತ್ತ್ವಾಮವಾಚ್ಯಾಂ
ಸಪ್ತಸ್ರೋತೋವಿಭೂತಿಂ ತ್ರಿಭುವನಮಯತಾಂ ತತ್ತ್ವತಃ ಸರ್ವತುರ್ಯಾಂ .. 12..

ಸಂಸಾರಾಸಾರಭಾವಪ್ರವಹಣಚತುರಾಮಾದಿಶಕ್ತಿಂ ಪರಾಂ ತಾಂ
ಸ್ವಾತ್ಮಾಭಿನ್ನಾಂ ವಿದಿತ್ವಾ ವಪುರನುಮತಿಭಿರ್ನಾವೃತಾಹಂಕೃತಿಸ್ಥಃ .
ತ್ರೈಲೋಕ್ಯೇ ಬ್ರಹ್ಮವಿಶ್ವಪ್ರಸರಮನವಧಿಸ್ವಪ್ರಕಾಶಪ್ರಪೂರ್ಣಂ
ಜ್ಞಾತ್ವಾ ಮುಕ್ತಃ ಸಯೋಗೀ ಭವತಿ ಗತಭವಸ್ತ್ವತ್ಪ್ರಸಾದಾನ್ಮಹೇಶ .. 13..

ವಿಶ್ವೇಶ ಸ್ವಪ್ರಕಾಶಪ್ರಸರಮಿಹ ವಿನಾ ನಾನ್ಯದಸ್ತೀತಿ ತತ್ತ್ವಂ
ಮೀಮಾಂಸಾರೂಪಮೇತತ್ತವ ಪರಮಗುರೋ ಶ್ರೀಮುಖಾಮ್ನಾಯಜಾಲಂ .

ಸ್ವಪ್ರತ್ಯಕ್ಷಂ ವಿಹಾಯ ಸ್ವರಹಿತಮಿತಿ ಚೇದಸ್ತಿ ಚಾನ್ಯತ್ರ ತತ್ತ್ವಂ
ಯೇ ಧೀರಾಸ್ತರ್ಕಯೇಯುಸ್ತ ಇಹ ಜನಿಮೃತೀರಾಪ್ನುವಂತ್ಯಂಗಭಾರೈಃ .. 14..
ನ ಬ್ರಹ್ಮಾ ವಿಷ್ಣುರುದ್ರೌ ಸುರಪತಿರಮರಾ ನಾಸುರಾ ನೈವ ಪೃಥ್ವೀ
ನಾಪೋಽಗ್ನಿರ್ನೈವ ವಾಯುರ್ನ ಚ ಗಗನತಲಂ ನೋ ದಿಶೋ ನೈವ ಕಾಲಃ .
ನೋ ವೇದಾ ನೈವಯಜ್ಞಾ ನ ಚ ರವಿಶಶಿನೌ ನೋ ವಿಯನ್ನೋ ವಿಕಲ್ಪಃ
ಸ್ವಜ್ಯೋತಿಃ ಸತ್ಯಮೇಕಂ ಜಯತಿ ತವ ಪದಂ ಸಚ್ಚಿದಾನಂದಮೂರ್ತೇ .. 15..

ಶಂಭೋ ಸೈದ್ಧಾಂತಿಕಾ ಯೇ ಸ್ವಮತಿವಿಭವತೋಽಖರ್ವಗರ್ವಾಃ ಪ್ರಮಾಣೈಃ
ಮೀಮಾಂಸಂತೇ ಭವಂತಂ ಬಹುಮತಜನಕೈರಾವೃತಾ ಶುದ್ಧವಿದ್ಯೈಃ .
ಅನ್ಯೋನ್ಯಸ್ಪರ್ಧಿನಸ್ತೇ ಕಥಮಿಹ ಭವತಸ್ತತ್ತ್ವಮೀಯುಃ ಸ್ವತೇಜಃ
ಸರ್ವಾತೀತಂ ವಿಕಲ್ಪಗ್ರಹರಹಿತಮಜಂ ಮಾನತರ್ಕಾದ್ಯಗಮ್ಯಂ .. 16..

ಧೀರಾಃ ಕೇಚಿನ್ಮಹಾಂತೋ ಗುರುವಚನರತಾಸ್ತ್ಯಕ್ತಸಂಸಾರಭಾವಾ
ನಿಃಶಂಕಾಘೋರವಿದ್ಯಾ ಪರಿಣತಮತಯಃ ಸರ್ವಸಂಕಲ್ಪಮುಕ್ತಾಃ .

ತ್ವತ್ಕಾರುಣ್ಯಾಕ್ಷಿಲಕ್ಷ್ಯಾಃ ಪರಮಶಿವ ಭವತ್ಸಾಧಕಾಃ ಪುಣ್ಯಪಾಪೈಃ
ಕೃತ್ಯಾಕೃತ್ಯೈರ್ವಿಹೀನಾಃ ಪರಪದವಿಭವಂ ತ್ವಾಂ ಪ್ರಪಶ್ಯಂತಿ ವಿಶ್ವಂ .. 17..

ಸಿದ್ಧಾಂತಃ ಶಾಂಭವೋಽಯಂ ಶಿವಗುರುವಚನಾಘೋರವಿದ್ಯಾಕ್ಷರೋಕ್ತಃ
ಸ್ತೋತ್ರವ್ಯಾಜೇನ ನಿರ್ವಾಹ್ಯತ ಇತಿ ಭವತಃ ಶ್ರೀವಿಭೋ ಚಾಪಲಂ ಮೇ .
ಅತ್ರ ನ್ಯೂನಾತಿರೇಕೋಕ್ತಿಜನಿತಮಸಕೃತ್ಕ್ಷಮ್ಯತಾಂ ದಾಸಬುದ್ಧ್ಯಾ
ಮಚ್ಚಿತ್ತಸ್ಥಃ ಪ್ರಮೇಯಂ ಸಮುಪದಿಶ ಪರಂ ಮಾತೃಕಾವರ್ಣರಾಶಿಂ .. 18..

ಇತಿ ಶ್ರೀದೂರ್ವಾಸಕೃತಪರಶಂಭುಮಹಿಮ್ನಸ್ತವೇ
ಉಪೋದ್ಘಾತಪ್ರಕರಣಂ ಪ್ರಥಮಂ .. 1..

2.ದ್ವಿತೀಯಂ ಪ್ರಕರಣಂ ಪರಾಶಕ್ತಿಸ್ಕಂಧರಶ್ಮಿ
ಶ್ರೀಮದ್ರಶ್ಮಿಪ್ರಭಾವಂ ತ್ರಿಭುವನಭವನವ್ಯಂಜಕಸ್ವಾತ್ಮದೀಪಂ
ಕೋ ವಾ ವಕ್ತುಂ ನಿರುಕ್ತ್ಯಾ ಪ್ರಭವತಿಯತಧೀರಾತ್ತಸಮ್ಯಗ್ವಿಮರ್ಶಃ
ಯತ್ರ ಬ್ರಹ್ಮಾದಿವಿದ್ವನ್ಮತಿರಪಿ ವಿಗತಿರ್ಯಾತಿ ಭೀತ್ಯಾ ವಿನಾಶಂ
ಶ್ರುತ್ಯಾ ಸಾರ್ಧಂ ಸ ಕೇನ ಪ್ರವಿತತಮತಿನಾ ವರ್ಣ್ಯತೇ ತೇ ಮಹೇಶ .. 1..

ಷಣ್ಣಾಮಪ್ಯನ್ವಯಾನಾಂ ಕ್ಷಿತಿಜಲದಹನಸ್ಪರ್ಶನಾಕಾಶಚೇತಃ-
ಪೀಠಸ್ಥಾನಾಂ ಪರಾದ್ಯಾಃ ಪರಶಿವ ಭವತಃ ಶಕ್ತಯೋ ಮಾತೃಕಾಂತಾಃ .
ಬ್ರಹ್ಮಾದಿಪ್ರೇತಸಿಂಹಾಸನಗತವಿಭವೈಸ್ತಾವಕೀಯೈಃ ಷಡಂಗೈಃ
ದ್ವಾತ್ರಿಂಶದ್ರಶ್ಮಿಮುಖ್ಯಾಃ ಸ್ವಕಿರಣಕರಣವ್ಯಾಪ್ತವಿಶ್ವೈರ್ವಿಭಾಂತಿ .. 2..

ಬುದ್ಧೇಃ ಸಮ್ಯಗ್ವಿಮರ್ಶಪ್ರಕಟಿತಸರಣೇರರ್ಥವದ್ವಾಕ್ಪ್ರವೃತೇಃ
ಯತ್ರ ಸ್ಥಾನೇ ತುರೀಯೇ ನವಕಲಿತಮಹಾವಾಕ್ಯತತ್ತ್ವೇ ವಿನಾಶಃ .
ತತ್ಕಿಂ ಜ್ಯೋತಿಸ್ತಮೋ ವಾ ಸದಸದುಭಯಗಂ ಕಿನ್ನ್ವಮೂರ್ತಂ ನು ಮೂರ್ತಂ
ನಿರ್ಧಾರಶ್ಚೇದ್ವಿನಾಶೋ ನ ಹಿ ಮತಿವಚಸಾಂ ದೇವ ತಸ್ಮಾತ್ಪರಸ್ತ್ವಂ .. 3..

ಜ್ಞಾನಂಯೋಗಃ ಪ್ರಕಾಶೋ ವಿಧಿರುಭಯಮತಿರ್ದೇಹಧೀಃ ಪ್ರಾಣಶೂನ್ಯಾ-
ಹಂಕಾರಶ್ಚಾಧಿಕಾಮಃ ಸ್ವವಿಷಯಮನಘಂ ಚಾಶ್ರಯನ್ನಂತರಾಸ್ತೇ .
ಇತ್ಯಾತ್ಮಾಕಾಶಸತ್ತಾ ತವ ಪರಿವಿದಿತಾ ಸಮ್ಯಗೇತತ್ಪ್ರಮೇಯಾ-
ಧಾರೇಷ್ವಂತರ್ಘೃತಂ ಯತ್ಪಯಸಿ ತಿಲಚಯೇ ತೈಲವದ್ಭಾಸಿ ಹೀಶ .. 4..

ಷಟ್ತ್ರಿಂಶತ್ತತ್ತ್ವಪುಷ್ಪಸ್ತಬಕಪರಿಮಲಸ್ತಾವಕೀಯಃ ಸ ತೇಜಃ-
ಕಲ್ಪದ್ರುಶ್ಚೇತ್ಪ್ರಬುದ್ಧಃ ಶಿವಗುರುವಚಸಾ ಸರ್ವತಃ ಸ್ವಾನುಭೂತಃ .
ಅದ್ವೈತಬ್ರಹ್ಮಬುದ್ಧಿಂ ಜನಯತಿ ವಿದುಷಾಮೇಷ ಏವಾಸ್ಮದಾದಿ-

ಬ್ರಹ್ಮಾಂತಾತ್ಮಪ್ರಪಂಚೇ ವಿಲಸತಿ ನ ಪರೋಽಸ್ತೀತಿ ಚೇತ್ಪಾರಿಜಾತಃ .. 5..
ಸ್ವಪ್ರತ್ಯಕ್ಷೇಽಪಿ ತತ್ತ್ವೇ ಕರತಲಫಲವದ್ವೇತ್ತಿ ನಾಸೌ ಸ್ವರೂಪಂ

ನಾನಾಸಿದ್ಧಾಂತಜಾಲಪ್ರಲಪಿತಜನಿತಾಜ್ಞಾನಮೋಹಾಂಧಕಾರೈಃ .
ಆಕ್ರಾಂತಃ ಪುಣ್ಯಪಾಪೈರಧಿಗತನಿಧನೈರಾತ್ಮಕರ್ಮಣ್ಯನಾದೌ
ಹೇಯೋಪಾದೇಯಬುದ್ಧ್ಯಾ ಭವ ಇತಿ ವಿಹಿತಸ್ತೇ ಮಹಾಮಾಯಯೇಶ .. 6..

ಏಕೋಽಸೌ ಲಕ್ಷಣೈಶ್ಚೇದಖಿಲತನುಗತೈರಿಂದ್ರಿಯಾರ್ಥೈರನೇಕೈಃ
ಭಿನ್ನಃ ಸ್ವಾತ್ಮಪ್ರಕೃತ್ಯಾ ವಿಧಿಜನಿಮೃತಿಭಿಃ ಸನ್ನಿಬದ್ಧಃ ಕಿಮೇತತ್ .

ದೇವತ್ವಂ ಮಾನುಷತ್ವಂ ವಪುಷಿ ಮುಜಗತಾಂ ಸರ್ವಜೀವಾತ್ಮಕತ್ವಂ
ಧತ್ಸೇ ಶೈಲೂಷವತ್ತೇ ಸ್ಮರತಿ ನ ತು ಪದಂ ಶ್ರೀಮಹಾದೇವಮೂರ್ತೇ .. 7..

ಇತಿ ಶ್ರೀದೂರ್ವಾಸಕೃತಪರಶಂಭುಮಹಿಮ್ನಸ್ತವೇ
ಪರಾಶಕ್ತಿಸ್ಕಂಧರಶ್ಮಿಪ್ರಕರಣಂ ದ್ವಿತೀಯಂ .. 2..

3. ತೃತೀಯಂ ಪ್ರಕರಣಂ ಇಚ್ಛಾಶಕ್ತಿಸ್ಕಂಧರಶ್ಮಿ
ಸತ್ತ್ವಂ ಚಿತ್ತ್ವಂ ಮಹತ್ತ್ವಂ ತವ ಪರಮಗುರೋರಾತ್ಮಶಕ್ತೇಃ ಪರಾಯಾಃ
ಪಿಂಡೀಕೃತ್ಯ ಪ್ರಕೃತ್ಯಾ ಪ್ರಥಮರತಿಪತಿವ್ಯಾಜಕಾಲಾಂತವಹ್ನಿಃ .
ಭೂತ್ವಾ ಸಂಸಾರಸೃಷ್ಟಿಸ್ಥಿತಿಲಯನಿಲಯಾದ್ಯಾತಿ ತೋಯಾರ್ಣವಾಂತಂ
ತನ್ವಾನೋ ನಿರ್ಮಮೇಚ್ಛಸ್ತ್ವಮಿಹ ವಿಜಯಸೇ ವಿಷ್ಣುಮಾಯಾವಿಭೂತೇ .. 1..
ಮಾಯಾಯಾಮಂತರಸ್ಥಃ ಕುಸುಮಶರರಸಸ್ತಾವಕೀಯಃ ಸ್ವಕಾಲೇ
ಜ್ಞಾನಜ್ಞೇಯಪ್ರಮಾತೃಪ್ರಕಟಿತಮಹಿಮಾ ಸ್ವಪ್ರರೋಹಪ್ರಸಾರೈಃ .
ಉತ್ಪಾದ್ಯಾದ್ಯಂ ವಿರಿಂಚಂ ತದನು ಭುವನತಾಮಾತ್ಮನಾ ವ್ಯಶ್ನುವಾನೋ
ಬೀಜಾಕಾರಃ ಸ್ವಯಂಭೂರಿತಿ ಕಥಯತಿ ತೇ ನಾಮ ವಿಶ್ವಾತ್ಮಸೃಷ್ಟೇಃ .. 2...
ಆದಿಕ್ಷಾಂತಾರ್ಣಸೃಷ್ಟಿಂ ತ್ರಿಭುವನಭವನಾಭಾಸಭೂಮಿಂ ಶಿವಾದಿ-

ಕ್ಷಿತ್ಯಂತಾತ್ಮೀಯತತ್ತ್ವಾವಲಿವಿಕೃತಗತಿಂ ವೈಧಸಾಂಡಾಂತಭೂಮಿಂ .

ಆತ್ಮೀಯಾನುತ್ತರೇಚ್ಛಾಗುಣಪರವಶತಾಂ ಪ್ರಾಪ್ಯ ಸಂವ್ಯಶ್ನುವಾನಃ
ಶ್ರೀಶಂಭೋ ವಿಶ್ವಸೃಷ್ಟಿರ್ಭವಸಿ ನಿಜಮಲತ್ರಯ್ಯುಪಪ್ರೋಷಿತಾತ್ಮಾ .. 3..
ಚತ್ವಾರಃ ಕಾಲತತ್ತ್ವೇ ತವಯುಗಪತಯಸ್ತೇ ಚ ಧಾತುಶ್ಚ ಪುತ್ರಾಃ
ವ್ಯಾಖ್ಯಾತಾ ದ್ವಾದಶೈತೇ ಸ್ಥಿತಿಕೃತಿವಿದಿತಾಃ ಸಾವತಾರಾಃ ಸದಾರಾಃ .
ಶ್ರೀಕಂಠಾದ್ಯಾಶ್ಚ ನಾಥಾ ಧೃತಯುಗವಿಧಯಸ್ತ್ವನ್ನಿಯತ್ಯುತ್ಥಿತಾಂತಾ-
ಶ್ಚೈತನ್ಯಾ ಏವ ತಸ್ಮಾತ್ಸ್ಥಿತಿರಿತಿ ವಿದಿತಸ್ತ್ವಂ ಸಹಸ್ರಾರ್ಕದೀಪ್ತೇ .. 4..
ಆತ್ಮೀಯಾನಾದಿರಶ್ಮೀನಿಹ ಭವಜನಿತಾನೇಕಸಿದ್ಧಾಂತಜಾಲ-

ವ್ಯಾಮೋಹೋದ್ಯದ್ವಿಕಲ್ಪಾನೃತನಿಜವಿಷಯಾನ್ಪುಣ್ಯಪಾಪಾದಿಭೇದೈಃ .
ದುರ್ಜ್ಞೇಯಾಂದೇಶಿಕೋಕ್ತ್ಯಾ ಪ್ರವಿಮಲವಪುಷಿ ಸ್ವಪ್ರಕಾಶೈಕವಹ್ನೌ
ಸ್ವಾತ್ಮತ್ವೇನ ಪ್ರಬುದ್ಧಾಂಝಡಿತಿ ವಿಜಯತೇಯಸ್ತ್ವದಾತ್ಮಾವಿರೋಧಃ .. 5..

ಜಾಗ್ರತ್ಸ್ವಪ್ನಪ್ರಸುಪ್ತಿಪ್ರಕಟಿತವಿಭವೈರಾತ್ಮಮಾಯಾಗುಣೈಃ ಸ್ವೈ-
ರ್ಜ್ಞಾನೇಚ್ಛಾಕ್ರೋಧರೂಪೈರ್ವಿಧಿಹರಿಹರಕೈರಾವೃತೇಮೋಕ್ಷಮಾರ್ಗೇ .

ಪಾಂಥಾಃ ಕೇಚಿತ್ಸುಧೀರಾಃ ಶಿವಗುರುವಚನಜ್ಞಾನಶಾಸ್ತ್ರಾಗ್ನಿದೀಪ್ತಾ-
ಸ್ತವತ್ಕಾರುಣ್ಯೈಕರಕ್ಷಾಪರಿವಿಹಿತಭಿಯಸ್ತ್ವಾಂ ಪ್ರಯಾಂತ್ಯಾದಿಮೂರ್ತೇ .. 6..

ತ್ವಂ ಮಾಯಾಕಾಮದೇವಪ್ರಥಮಮಸಿ ತತಃ ಸ್ವಸ್ಯ ಸೃಷ್ಟೌ ವಿಧಾತಾ
ರಕ್ಷಾಯಾಂ ವಿಷ್ಣುರಂತೇ ಪ್ರಬಲತರಮಹಾರುದ್ರಮೂರ್ತಿಃ ಸ್ವಮೂರ್ತೌ .

ಸತ್ಯೋಽನಂತಃ ಪ್ರಮಾತಾ ಶಿವಗುರುರಿತಿ ಚ ಸ್ವಾತ್ಮಮೂರ್ತಿಪ್ರಭಾವೈಃ
ಸ್ವೇಚ್ಛಾವಸ್ಥಾಗುಣಾಢ್ಯೋಽಪ್ಯಗುಣ ಇತಿ ವಿಭೋ ವಸ್ತುತಃ ಸ್ತೂಯಸೇ ತ್ವಂ .. 7..

ಇಚ್ಛಾಶಕ್ತ್ಯಾ ಯಯೈತತ್ಕಬಲಿತಮಖಿಲಂ ತೇ ಜಗಜ್ಜಾಲರೂಪಂ
ಸೃಷ್ಟಿಸ್ಥಿತ್ಯಂತವೃತ್ಯಾ ಸರಸಿ ಜಲಧರಾಸಾರತುಲ್ಯಾತ್ಮಗತ್ಯಾ .
ಸೈವಾನಂತಾಂತರಂಗಪ್ರಸರಬಹುವಿಧಾನೇಕಸಂಕಲ್ಪಭಾವೈ-
ರಾವಿರ್ಭೂತ್ವಾ ತ್ವದೈಂಗಪ್ರಕಟನಕೃತಯೇ ಬೋಧಸಿಂಧುಸ್ತ್ವಮೇವ .. 8..

ಇತಿ ಶ್ರೀದೂರ್ವಾಸಕೃತಪರಶಂಭುಮಹಿಮ್ನಸ್ತವೇ
ಇಚ್ಛಾಶಕ್ತಿಸ್ಕಂಧರಶ್ಮಿ ಪ್ರಕರಣಂ ತೃತೀಯಂ .. 3..

4.ಚತುರ್ಥ ಪ್ರಕರಣಂ ಜ್ಞಾನಶಕ್ತಿಸ್ಕಂಧರಶ್ಮಿ
ಸಂವೇದ್ಯಂ ತತ್ತ್ವಜಾಲಂ ಪರಶಿವಧರಣೀಮೂಲಪಾರಂ ವಿಚಿತ್ರಂ
ಕರ್ಮಾನಂತಪ್ರಪಂಚಂ ನಿರುಪಮಮಹಿಮಾನಾದಿಮಧ್ಯಾವಸಾನಃ .
ಬ್ರಹ್ಮಾನಂದಾಮೃತಾಬ್ಧಿಃ ಸಮರಸವಿಧುನಾ ಜೃಂಭಿತಸ್ವಾತ್ಮಭಾಸೋ
ಹೇತುತ್ವೇನ ಪ್ರಬೋಧಜ್ವಲನ ತವ ಮಹಾಜ್ಞಾನಶಕ್ತಿಂ ವ್ಯನಕ್ತಿ .. 1..
ಗೋಜಂ ಕ್ಷೀರಂ ಯಥೈಕಂ ದ್ಯುತಿವಿವಿಧಗುಣಸ್ವೇಂದ್ರಿಯಾರ್ಥಪ್ರಕಾಶೋಽ-
ಪ್ಯೇಕಸ್ತದ್ವರ್ಣನಾನಾರುಚಿರಧಿಕರಣಸ್ಯೈಕತಾ ಕಾರಣೇನ .

ನೀಲಾದ್ಯಾಭಾಸಬುದ್ಧ್ಯಾ ನಭಸಿ ಪರಿವೃತೋ ಧೂಮಭಾಸೈರಿವಾಗ್ನಿಃ
ಪ್ರಾಚುರ್ಯೇಣ ಪ್ರದೀಪ್ತಃ ಪರಮಶಿವ ತತಃ ಸತ್ಯವಿಶ್ವಾತ್ಮಕಸ್ತ್ವಂ .. 2..

ನಿತ್ಯಾಖಂಡಪ್ರಕಾಶಾದಮಲತರವಿಭೋ ತ್ವತ್ಸಕಾಶಾತ್ಕದಾಚಿ-

ನ್ಮಾಯಾ ಸಂಜಾಯಮಾನಾ ತ್ರಿಗುಣಮುಖಗಣವ್ಯಕ್ತಶಕ್ತಿಸ್ವಭಾವಾ .

ಸಿದ್ಧಾಂತೈರ್ಭಿನ್ನಮಾನಪ್ರಮಿತಿಭಿರಸುಖೈರ್ಭೇದಬುದ್ಧಿಪ್ರಧಾನೈಃ
ಸಂಸಾರಿತ್ವಂ ಪ್ರಸಾರ್ಯ ದೃಢಯತಿ ಭವತಃ ಸತ್ಯತಾಂ ವೇದವಿದ್ಯಾ .. 3..
ಅನ್ಯಃ ಪಕ್ಷೋಽಥವಾತ್ರ ಪ್ರವಿಮಲಕಲನಾನಂತಶಕ್ತಿಪ್ರಕಾಶಃ
ಸತ್ಯಾಖ್ಯಃ ಸೋಽಪಿಯತ್ರ ಪ್ರವಿಲಯಮಯತೇ ಶೂನ್ಯಗರ್ತೇ ತದಾತ್ಮಾ .
ಯೌಷ್ಮಾಕಃ ಸತ್ಯಭಾವಃ ಸ ಚ ನಿಜಮಹಸಾಂ ಕಾಮರೂಪಾತ್ಮಮಾಯಾ-

ಮುತ್ಪಾದ್ಯೈತತ್ಪ್ರಪಂಚಂ ಘಟಯತಿ ತದಿದಂ ವ್ಯಶ್ನುಷೇ ಸ್ವಾತ್ಮಯೋನೇ .. 4..
ಐಕ್ಯಾಚ್ಛಿಚ್ಛಕ್ತಯೋಶ್ಚೇದಿದಮಹಮಿತಿ ಚ ದ್ವಂದ್ವಭಾವಸ್ಯ ಜೀವ-

ಬ್ರಹ್ಮಾದಿದ್ವೈತಬುದ್ಧ್ಯೋರ್ದಿನಕರಶಶಿನೋರಂಡವಿಧ್ಯಂಡಯೋಶ್ಚ .
ಪ್ರಾಣಾಪಾನಾಖ್ಯವಾಯ್ವೋಃ ಸುಕೃತದುರಿತಯೋಃ ಸ್ಯಾದ್ಯದಾ ಸಾಮರಸ್ಯ-
ಪ್ರಾದುರ್ಭಾವಸ್ತದಾ ತ್ವಂ ಭವಸಿ ಸದಸದಾನಂದನಾಥಃ ಪರೋಽಗ್ರೇ .. 5..
ಸೇಯಂ ವಿಜ್ಞಾನಶಕ್ತಿಸ್ತವ ಶಿವಗುರುಣಾ ದರ್ಶಿತಾ ನಿತ್ಯಶುದ್ಧಾ
ನಿರ್ದ್ವಂದ್ವಬ್ರಹ್ಮತತ್ತ್ವಂ ಗಮಯತಿ ಸುಧಿಯಾಂ ಸಚ್ಚಿದಾನಂದಪೂರ್ಣಂ .

ಲೋಕೇ ಮೇಯಪ್ರಮಾತೃಪ್ರಮಿತಿಭಿರಿತಿ ಚೇದರ್ಥಿತಾ ಭಿನ್ನಮಾರ್ಗಾಃ
ಮುದ್ರಾ ನಾನಾಸ್ವರೂಪಾಃ ಪ್ರಕಟಯತಿಮುದಾಹಂಕೃತಿಸ್ಥಾಃ ಪರೇಶ .. 6..

ಇತಿ ಶ್ರೀದೂರ್ವಾಸಕೃತಪರಶಂಭುಮಹಿಮ್ನಸ್ತವೇ
ಜ್ಞಾನಶಕ್ತಿಸ್ಕಂಧರಶ್ಮಿಪ್ರಕರಣಂ ಚತುರ್ಥಂ .. 4..

5.ಪಂಚಮ ಪ್ರಕರಣಂ ಕ್ರಿಯಾಶಕ್ತಿಸ್ಕಂಧರಶ್ಮಿ
ಬುದ್ಧಿಜ್ಞಾನೇಂದ್ರಿಯಾಣಾಂ ನಿಜನಿಜವಿಷಯಾಸ್ವಾದಭೋಗಪ್ರಬೋಧ-

ಕ್ಷೀರಾಬ್ಧಿಃ ಪ್ರೋದ್ಯದಿಚ್ಛಾಮೃತಕರಣರುಚಾ ವಾಙ್ಮುಖಕ್ಷಾಲಿತೈಶ್ಚ .
ಸಂಕ್ರಾಂತಶ್ಚಾಲಿತಾರ್ಥಪ್ರಸರಬಹುಪಥಃ ಸ್ವಾತ್ಮಮಾಯೋರುಪೂರ-
ತ್ರುಟ್ಯದ್ಬ್ರಹ್ಮಾಂಡಬಿಂದೂನ್ವಿಕಿರತಿ ತವ ಚೇತ್ತ್ವಂ ಶಿವಾತಃ ಕ್ರಿಯಾತ್ಮಾ .. 1..
ಸುಷ್ಟಿಸ್ಥಿತ್ಯಂತಲೀಲಾವಕಲಿತಸರಣಿರ್ಯತ್ಪ್ರಯತ್ರೋ ಯದೀಯಂ
ಧೈರ್ಯಂ ವಿಖ್ಯಾತವೀರ್ಯಂ ಸಕಲಮಿತಿ ಗತಾ ಯಸ್ಯ ಬುದ್ಧಿಃ ಸಮೃದ್ಧಾ .
ಯತ್ಸಾಮರ್ಥ್ಯಂ ಪ್ರಭೂತಂ ನಿರವಧಿಗಣನಾಜಾಂಡರುದ್ರಾಂಡಭಾಂಡಾ-
ಗಾರಂ ಯದ್ಬ್ರಹ್ಮಸತ್ತಾ ಜಯತಿ ತವ ಮನೋರೂಪವಿಶ್ವಾತ್ಮಕತ್ವಂ .. 2..

ಸಂವೇಶಂ ದೂರದೇಶಂ ಕಲಯತಿ ಸಕಲಂ ಕರ್ಮಕೃತ್ಯಂ ಚ ತತ್ತ್ವಂ
ಸ್ವಂ ಯದ್ಬಾಹ್ಯೇಂದ್ರಿಯಾಣಾಂ ಚಲನಮಪಿ ವಿನಾ ಸ್ವಾಂತಮಂತಃಪ್ರಕಾಶಂ .

ತತ್ತೇ ವೀರ ಸ್ವತಂತ್ರಪ್ರಕೃತಿನಿಗಮನಂ ನಿರ್ಗತೋಪಾಧಿತರ್ಕಂ
ಬಾಹ್ಯಾಖ್ಯಾದರ್ಶನಾರ್ಥಂ ವಿಮಲಶಿವ ತತಸ್ತ್ವಂ ಹೃಷೀಕಾಶ್ರಯಾತ್ಮಾ .. 3..
ಯದ್ವನ್ನ್ಯಗ್ರೋಧಬೀಜಂ ಪೃಥುತರವಿಟಪಾನೋಕಹತ್ವೇನ ರೂಢಂ
ಸಾಮರ್ಥ್ಯ ದರ್ಶಯೇಸ್ತ್ವಂ ಪರಮಶಿವ ಸದಾ ಸತ್ಯವಿಜ್ಞಾನಬೀಜಂ .

ಇಚ್ಛಾಕ್ಷೇತ್ರೇ ಸುಬುದ್ಧೀಂದ್ರಿಯಕುಲಕಲಿತಂ ಸರ್ವತಃ ಸ್ವಕ್ರಿಯಾಭಿಃ
ಸ್ವಾತ್ಮಾನಂ ವಿಶ್ವರೂಪಂ ಪ್ರಕಟಯಸಿಯದಾ ತ್ವಂ ತದಾ ಗೋಚರಃ ಸ್ಯಾಃ .. 4..
ಸ್ವಾತ್ಮಾಶೇಷಾಕ್ಷವೃತ್ತೇಃ ಪೃಥಗಯನತಯಾ ಕ್ವಾಪಿ ಭೂತಾನಿ ಪಂಚ
ಕ್ವಾಪಿ ಪ್ರೇಕ್ಷಾಪ್ರಪಂಚಃ ಕ್ವ ಚ ನಿನದಮುಖಾಃ ಕ್ವಾಪಿ ವಾಕ್ಯಾದಯಶ್ಚ .

ಏತೈರೇವ ಪ್ರವೃತ್ತೋ ನಿಜವಿಷಯತಯಾ ಸರ್ವವಿಶ್ವಾತ್ಮಜೃಂಭ-

ಸ್ತಸ್ಮಾತ್ತ್ವಂ ಲೋಕಮುಖ್ಯೋಽದ್ವಯಮಿತಿ ರಹಿತಃ ಸ್ವಪ್ರಕಾಶಪ್ರಮೇಯಃ .. 5..
ಕಾಲಾವಸ್ಥಾಶ್ಚ ತಿಸ್ರೋ ಗಿರಿಶ ದಶ ದಿಶಃ ಸಪ್ತಧಾ ಭೂಮಿರಾಪೋ
ನಾನಾ ತೇಜಃ ಸಮೀರಾ ದಶ ವಿಯದಖಿಲವ್ಯಾಪಿ ಚೈಕಾದಶಾಕ್ಷಾಃ .
ಭಿನ್ನಾರ್ಥಾನಂತಬೋಧಪ್ರಕಟಿತಮಹಿಮಾ ಬೀಜಭೇದಾಸ್ತ್ವನಂತಾ-
ಸ್ತ್ವತ್ಸಕ್ತಾ ಬೀಜಜಾತಾಃ ಸ್ವಗುಣಮನುಸರಂತ್ಯೇವ ತೇ ದೇವ ಸತ್ತ್ವಾತ್ .. 6..

ಪಂಚಾಶದ್ವರ್ಣಮಾಲಾ ಬಹುವಿಧನಿನದೋಚ್ಚಾರಣಾತ್ತತ್ತ್ವಜಾಲ-

ವ್ಯಕ್ತಿವ್ಯಾಪಾರಸಕ್ತಾ ಗಿರಿಶ ಗುರುಮುಖಾಮ್ನಾಯವಿದ್ಯಾಸ್ವರೂಪಾ .

ಧಾತ್ರಾದ್ಯುತ್ಪತ್ತಿಪೂರ್ವಂ ಶ್ರುತಿಮುಖವಿವಿಧಾನೇಕಸಿದ್ಧಾಂತವಿದ್ಯಾ
ನಾನಾಭಾಷಾಕ್ರಿಯಾಭಿಃ ಪ್ರಕಟಯತಿ ತತಃ ಸೈವ ತೇ ಸಾಂಗವೇದಾನ್ .. 7..

ವರ್ಣೇಭ್ಯೋ ಧಾತವಃ ಸ್ಯುರ್ವಿವಿಧಪದಚಯಸ್ತದ್ಭವಸ್ತೇನ ವಾಕ್ಯಂ
ತಸ್ಮಾಜ್ಜಾತಂ ಪ್ರಮಾಣಂ ವಿವಿಧನಿಗಮನಂ ತೇನ ಸಿದ್ಧಾಂತಜಾಲಂ .

ತಸ್ಮಾನ್ನಾನಾತ್ಮತತ್ತ್ವಪ್ರಕಟನಮಿತಿಯತ್ತತ್ತ್ವವಿದ್ಯಾ ತ್ವದೀಯಾ
ತ್ವಂ ಚೇದೇಕೋಽದ್ವಿತೀಯಃ ಕ್ರಮರಹಿತಮಹಾಸಂವಿದಾತ್ಮಾ ಮಹೇಶಃ .. 8..
ಯಜ್ಞಸ್ಥಾನಂ ಶ್ಮಶಾನಂ ಸಕಲಮಿತಿ ಗೃಹಂ ಭಾಸ್ವದೋಂಕಾರಪೀಠಂ
ಪ್ರಾದುರ್ಭೂತಪ್ರಯಾಣಸ್ಥಲಮಿತಿ ವಿಪುಲಂ ಕಲ್ಪವೃಕ್ಷಾಧಿರೂಢೈಃ .
ಸಂವೀತೈರ್ಭೈರವೈಶ್ಚೋರಗಪತಿಗಣಪೈಸ್ತತ್ರ ದಿವ್ಯಾರ್ಘ್ಯಪಾತ್ರಂ
ವಹ್ನಿಬಧ್ನೇಂದುಕ್ಲೃಪ್ತಂ ಪರಶಿವ ಸಕಲಂ ವ್ಯಶ್ನುಷೇ ಸ್ವಾತ್ಮನಾ ತ್ವಂ .. 9..

ಚಿತ್ಪೂಜಾ ದೃಕ್ಕ್ರಿಯಾತ್ಮಾ ಗುರುಕಥಿತಮಹಾರುದ್ರಮೂರ್ತಿಃ ಸಮಂತಾ-
ದಾತ್ಮೀಯೈರಂಗದೇವೈರಧಿಗತವಿಷಯಾಜ್ಯಾಹುತಿರ್ನಿರ್ವಿಕಲ್ಪಃ .
ನಿಷ್ಕಾಮೈರಾತ್ಮಕಾಮೈರುಪಚಿತಯಜನಶ್ಚಿತ್ಸ್ವತಂತ್ರೈರತಂದ್ರೈ-
ರಾತ್ಮಾಗ್ನೌ ಬ್ರಹ್ಮವಿದ್ಯಾಪರಿಣತಮತಿಭಿಃ ಶ್ರೀವಿಭೋ ಹೂಯಸೇ ತ್ವಂ .. 10..

ದ್ವೈತಂ ಯತ್ರಾನಘೇಧ್ಮಂ ಪಶುರಧಿಪಿಶಿತೋ ಮೃತ್ಯುರಕ್ಷಾಣಿ ಜಿಹ್ವಾ-
ಹವ್ಯಂ ಚಾಥ ಪ್ರಬೋಧಃ ಪ್ರಕಟಹುತವಹೋ ನಿರ್ಮಲಾತ್ಮೈವ ಹೋತಾ .

ಅಧ್ವರ್ಯುಃ ಸ್ವಚ್ಛಚೇತೋ ಗುರುಮುಖವಿದಿತಾ ಮಾತೃಕೋದ್ಗಾತೃವರ್ಗಃ
ಸ್ವಾಚಾರ್ಯೋ ದೇಶಿಕೇಂದ್ರಃ ಪರಮಖಮುಗಸಿ ತ್ವಂ ಪರಃ ಶಂಭುರೀಶಃ .. 11..
ಯಾಗಾಶ್ಚಾನ್ಯೇ ಸಕಾಮೈಃ ಪಶುಭಿರಿಹ ಕೃತಾಃ ಸರ್ವಸಿದ್ಧಾಂತಕೃತ್ಯಾಃ
ನಾನಾಯಜ್ಞಕ್ರಿಯಾಶ್ಚ ತ್ರಿಭುವನಭವನೇ ಚಿತ್ರಕರ್ಮಪ್ರಸಾರಾಃ .
ವಿಶ್ವೋತ್ಪತ್ತಿಪ್ರತಿಷ್ಠಾಪ್ರಹರಣವಿಧಯಃ ಸ್ವಕ್ರಿಯಾಶಕ್ತಿಬೀಜಾಃ
ಸಂಜಾತಾಃ ಸರ್ವತಸ್ತ್ವಂ ಪ್ರಭವಸಿ ಮನಸಾ ಚಿತ್ರನಿರ್ಮಾಣಮೂರ್ತೇ .. 12..

ಇತಿ ಶ್ರೀದೂರ್ವಾಸಕೃತಪರಶಂಭುಮಹಿಮ್ನಸ್ತವೇ

ಕ್ರಿಯಾಶಕ್ತಿಸ್ಕಂಧರಶ್ಮಿಪ್ರಕರಣಂ ಪಂಚಮಂ .. 5..

6.ಷಷ್ಠಂ ಪ್ರಕರಣಂ ಕುಂಡಲಿನೀಶಕ್ತಿಸ್ಕಂಧರಶ್ಮಿ
ನಿತ್ಯಾ ಲುಪ್ತಾತ್ಮಶಕ್ತಿಃ ಸಕಲತಿಥಿಫಣಾಪಂಚದಶ್ಯಾ ಪ್ರದೀಪ್ತ-
ಸ್ತ್ರುಟ್ಯಾದೀನ್ಕಾಲವಾಯೂನ್ಗ್ರಸದುರುರಸನಶ್ಚಕ್ರವಲ್ಮೀಕವರ್ತೀ .

ಸಮ್ಯಕ್ ಚೈತನ್ಯಗುಂಫೈರವಗತಕಿರಣೋ ವಿಶ್ವಜೃಮ್ಮೈಕಭರ್ತಾ
ಕೃಷ್ಣಾಧ್ವಾರ್ಕೇಂದುಯೋನಿರ್ಭುಜಗಪತಿತನುಸ್ತ್ವಂ ತತಃ ಕುಂಡಲೀಶಃ .. 1..
ಸ್ವಸ್ಥಾತ್ಮಾ ಚಿತ್ತಪೂರ್ವಂ ರವಿಶಶಿಪದವೀಂ ಪೂರಿತಾಂಶುಪ್ರಚಾರಾಂ
ದೀಪಾಂತರ್ವಹ್ನಿವೇಧೈರವಿತತಗತಿಭಿರ್ಬೋಧಿತಾಧಾರಶಕ್ತಿಂ .

ತತ್ತಚ್ಚಕ್ರಪ್ರಭೇದೋದ್ಭವವಿವಿಧಮಹಾಶಬ್ದರೂಪಾಮನಂತ-
ಬ್ರಹ್ಮಾನಂದಪ್ರವಾಹಾಮನುಭವಸಿ ಪರಾಮಾದಿಸೌಷುಮ್ಣಮೂರ್ತೇ .. 2..

ಯಸ್ಮಾತ್ಪ್ರಾಣಃ ಪ್ರರೋಹತ್ಯುಪರಿಗತಿರಧಃ ಸಂಪ್ರಧಾವತ್ಯಪಾನ-
ಸ್ತಸ್ಮಾದೇವಾವಿರೋಧಾತ್ತದುಭಯಜನಿಕೃದ್ವಾಯುಸಂರೋಧಮಾತ್ರಾತ್ .

ವಿದ್ಯಾವಿದ್ಯಾದಿಯುಗ್ಮಪ್ರಸರಸಮರಸಾಂಭೋಧಿಜೃಂಭೈರದಂಭೈಃ
ಸಾರ್ಧಂ ಹಂಸಃ ಪರಸ್ಮಿನ್ಮಹಸಿ ಖಲು ಲಯಂ ಪ್ರೈತಿ ತೇ ಪ್ರಾಣಸೂತ್ರಃ .. 3..
ಸರ್ವೇಷಾಮಿಂದ್ರಿಯಾಣಾಂ ನಿಜನಿಜವಿಷಯೋದ್ಯೋತನಂಯತ್ಪ್ರಸೂತಂ
ಸಾರಾಃ ಸರ್ವೇಷು ಕರ್ಮಸ್ವನುಪಮವಿಷಯಾಃ ಸಾಧ್ವಸಾನಂದಕೋಪಾಃ .
ಯಜ್ಜಾತಾಃ ಸರ್ವನಾಡೀಪಥಚಲದನಿಲವ್ಯಾಪ್ತಯಃ ಸರ್ವಭಾವಾಃ
ನಾನಾರೂಪಾಶ್ಚ ಸರ್ವಾಯನಪಥಿಕಮಹಾಸ್ಪಂದಕಃ ಸ ತ್ವಮೇವ .. 4..

ಬುದ್ಧ್ವಾ ಸದ್ದೇಶಿಕೋಕ್ತ್ಯಾ ಸುವಿದಿತವಿಭವಾಂ ಖೇಚರೀಂ ದಿವ್ಯಮುದ್ರಾ-
ಮರ್ಥಾನಂತಪ್ರಪಂಚಾನ್ವಿತನಿಜಕರಣಾನ್ಯಾತ್ಮಚಿತ್ತೇ ನಿರುಧ್ಯ .
ತಚ್ಚಿತ್ತಂ ಜ್ಯೋತಿರಂಗಂ ನಿರವಧಿಕರಣಂ ಚಿಂತಯೇದ್ಯಃ ಸಯೋಗೀ
ನಿರ್ವಾಣಃ ಕೃಷ್ಣವರ್ತ್ಮಾ ಭವತಿ ತವ ಮಹಾಸ್ಪಂದತಾಮೇತ್ಯ ಶಂಭೋ .. 5..
ಪ್ರಾಣಾಖ್ಯಾ ಕುಂಡಲಿನ್ಯಾ ಜಗದಿದಮಖಿಲಂ ಪ್ರಾಣಿತಂ ತೇ ಯಯೇಶ
ಜ್ಞಾತ್ವಾ ಯಾಂಯೋಗಿನಸ್ತೇ ಪರತರಮಭಯಂಯಾಂತಿ ಶಾಂತಂ ಪದಂ ತತ್ .

ಯಾಮಜ್ಞಾತ್ವಾ ಭವಾಬ್ಧೌ ಜನನಮರಣಕೃತ್ಕ್ರೂರಕರ್ಮಪ್ರಬದ್ಧಾ
ಮಜ್ಜಂತ್ಯಾದ್ಯಂತಹೀನಾ ಯದಿ ಕೃಪಯತಿ ಸಾಮೋಚಯೇನ್ಮೃತ್ಯುಬಂಧಾತ್ .. 6..

ಇತಿ ಶ್ರೀದೂರ್ವಾಸಕೃತಪರಶಂಭುಮಹಿಮ್ನಸ್ತವೇ
ಕುಂಡಲಿನೀಶಕ್ತಿಸ್ಕಂಧರಶ್ಮಿಪ್ರಕರಣಂ ಷಷ್ಠಂ .. 6..

7.ಸಪ್ತಮಂ ಪ್ರಕರಣಂ ಮಾತೃಕಾಶಕ್ತಿಸ್ಕಂಧರಶ್ಮಿ

parashambhUmahimnastavadUrvAsa.pdf 9



ಪರಶಂಭುಮಹಿಮ್ನಸ್ತವಃ

ಅಜ್ಞಾತಂ ಬ್ರಹ್ಮತತ್ತ್ವಂ ನಿಜಹೃದಯದರೀಲೀನಮಾತ್ಮಪ್ರಕಾಶಂ
ವ್ಯಕ್ತೀಕರ್ತುಂ ಸ್ವನಿತ್ಯಾಕ್ಷರವಿದಿತಮಹಾಮಾತೃಕಾತ್ವಂ ಪ್ರಪನ್ನಃ .
ತ್ವಂ ದಿವ್ಯಾಮ್ನಾಯವಿದ್ಯಾ ಸುವಿದಿತಮಹಿಮಾನಂತಶಕ್ತಿಪ್ರಕಾಶ-
ಸ್ತತ್ತದ್ವರ್ಣಾತ್ಮಭೇದೈರುಪದಿಶಸಿ ಪದಂ ಶ್ರೀಗುರೋ ಸ್ವಸ್ವರೂಪಂ .. 1..

ಶ್ರೀಶಬ್ದಬ್ರಹ್ಮಮೂರ್ತೇ ಸಕಲರವಮಯಾನಾಹತಧ್ವಾನಭೇದಾ-
ನಾತ್ಮೀಯಾನಕ್ಷರಸ್ಥಾನ್ಬಹುವಿಧನಿನದೈರ್ಭೂರಿವಾದ್ಯಪ್ರಭೇದೈಃ .
ಭೈರೀನಿಃ ಸಾಣಘಂಟಾದರಮುರಜಮಹಾಶೃಂಗನಾಲೋರುತಾಲೈ-
ರ್ವಶೈರ್ಯಂತ್ರೈಶ್ಚ ಗಾತ್ರೈರ್ಜಲಧರಪಟಲೈಸ್ತ್ವಂ ಬ್ರವೀಷಿ ಧ್ವನಿಜ್ಞಃ .. 2..
ತತ್ತ್ವಾನಾಂ ವ್ಯಕ್ತಿಹೇತುಃ ಸಕಲತಿಥಿಗತಃ ಸಪ್ತಪುರ್ಯಷ್ಟಕಾಂಗ-
ಸ್ತ್ರೀಪುಂಸದ್ವಂದ್ವರೂಪೋ ದ್ಯುಮಣಿಶಶಿಮಹಾವಹ್ನಿಪಾದಃ ಷಡಾತ್ಮಾ .
ಸರ್ವಾಭಿಪ್ರಾಯಸಂವಿತ್ಪ್ರಕಟಿತವಿಭವಸ್ತ್ವಂ ಮಹಾಮ್ನಾಯವಿದ್ಯಾ-
ಸಾರಸ್ಫಾರಸ್ವರೂಪಃ ಪುರುಷ ಇತಿ ತತಃ ಸೋಽಕ್ಷರಾತ್ಮಾದಿವರ್ಣಃ .. 3..
ರಮ್ಯೋದಾತ್ತಾನುದಾತ್ತಸ್ವರಿತವಿಕೃತಿಗಃ ಪ್ರೋಚ್ಚನೀಚೋಭಯಸ್ಥೋ
ಭೇದಾದಷ್ಟಾದಶಾತ್ಮಾ ಮಹಿತನಿಜಮಹಾಸ್ಫೂರ್ತಿರೇಕೋಽಕ್ಷರಾದಿಃ .
ಷಡ್ಜಾದಿಗ್ರಾಮಜಾತಶ್ರುತಿವಿತತಲಸದ್ಗೀತಸಪ್ತಸ್ವರೋದ್ಯ-
ನ್ನಾನಾರಾಗಾನ್ಪ್ರಬಂಧಾನಧಿವಸತಿ ಭವಾನಾದಿನಿತ್ಯಸ್ವರಾತ್ಮನ್ .. 4..

ಸರ್ವಾಸ್ಯಸ್ಥಾನವರ್ಣಃ ಪ್ರಥಮವಿಗಣಿತಸ್ತ್ವಂ ಸ್ತುತಃ ಷೋಡಶೀತಿ
ಸ್ವೇಚ್ಛಾಶಕ್ತ್ಯಾ ನಿರೂಢದ್ರಢಿಮನಿಜಮಹಾಪ್ರೌಢಿಮಾಢೌಕಮಾನಃ .
ಕಾಲವ್ಯಕ್ತಸ್ತ್ರಿಲಿಂಗಿನ್ನಿಜಗತಿವಿಲಯಾನ್ಹ್ರಸ್ವದೀರ್ಘಪ್ಲುತಾದೀನ್
ವಿದ್ಯಾವಿದ್ಯೋಭಯಾತ್ಮಾ ಜನಯಸಿ ಪರಿತಃ ಶ್ರೀಮಹಾವರ್ಣಜಾತ್ಮನ್ .. 5..

ಪಕ್ಷದ್ವಂದ್ವೈಕಕರ್ತಾವನಿಜಲಹುತಭುಙ್ಮಾರುತಾಕಾಶಮೂರ್ತೇ
ಶ್ರೋತ್ರಾದ್ಯಕ್ಷಾಣಿ ಸರ್ವಾಣ್ಯಧಿಗತಚರಣಃ ಸ್ವಪ್ರಕೃತ್ಯಾ ನಿಬದ್ಧಃ .
ಅಂತಸ್ಥೋ ವಿಶ್ವರೂಪಃ ಪುರುಷ ಇತಿಯತೋ ಜ್ಞಾಯಸೇ ಸ್ವಕ್ರಮೇಣ
ಜ್ಞಾತಾ ವರ್ಗಾಕ್ಷರಾಣಾಂ ಪರಮಶಿವ ಜನೈಸ್ತ್ವಂ ತತೋ ವರ್ಗಜೋಽಸಿ .. 6..

ಸರ್ವಾತೀತಾತ್ಮಧಾಮಾನಲನಿಲಯಪದಜ್ಞಾಪಿಕಾ ಮಂತ್ರವಿದ್ಯಾಃ
ಸತ್ಯಾಭಿಪ್ರಾಯಬುದ್ಧ್ಯಾ ಶಿವಗುರುವದನಾಂಭೋರುಹಾದ್ಭಾಸಮಾನಾಃ ..
ನಾನಾರ್ಥಾ ಧಾತವಶ್ಚ ಪ್ರಕಟಿತವಿಭವಾಶ್ಚಿತ್ರವಾಗ್ಬ್ರಹ್ಮವೇದಾಃ
ಸರ್ವಂ ನಶ್ಯದ್ವಿನಾ ತ್ವಾಂ ಪರಶಿವ ಸಹಜಂ ವರ್ಣಸಂಯೋಗರೂಪಂ .. 7..

ಓಂಕಾರಂ ಸ್ವಾತ್ಮವಾಸ ಶ್ರುತಿಭಿರಭಿನುತಂ ವಾಗ್ಭವಂ ಶಕ್ತಿಬೀಜಂ
ಮಾಬೀಜಂ ಸ್ಮಾರಬೀಜಂ ಪರತರವಿಭವಂ ಮಾತೃಕಾಬೀಜಯುಗ್ಮಂ .

ಶೈವಾಂತ್ಯ ಚಾಪಿ ಗತ್ವಾ ಷಡಯನವಿಲಸತ್ಕೂಟಷಟ್ಕಂ ಚ ಭಿತ್ವಾ

ಹಂಸಃ ಸೋಽಹಂ ತಥಾ ತ್ವಂ ವಿರಮಸಿಮನಸಾಮಂತರೇ ಮಂತ್ರಮೂರ್ತೇ .. 8..

ಬಿಂದ್ವೇಂದೋರೂರ್ಧ್ವನಾದೈರವಕಲಿತಕಲಾವ್ಯಾಪ್ತಿಭಿಃ ಸಾಧಿದೇವೈ-
ರ್ನಾನಾನಂತಾಧಿದೇವೈಃ ಪರಿಣತಿಸುಲಭೈಃ ಶ್ರೀಗುರೂಕ್ತಾಗಮಸ್ಥೈಃ .
ನ್ಯಾಸೈರ್ವಿದ್ಯಾವಿಶೇಷೈಃ ಶ್ರುತಿಮುಖವಿವಿಧಾನೇಕಸಿದ್ಧಾಂತಮಂತ್ರೈಃ
ವಿಷ್ವಕ್ಪ್ರೋತಪ್ರತೀಕೋ ದಹಸಿ ಭವಮಘಂ ದುಷ್ಪ್ರಭಾಮಂತ್ರವಹ್ನೌ .. 9..
ವರ್ಣಾಸ್ತೇ ಮಂತ್ರವಿದ್ಯಾ ದಶವಿಕರಣಗಾ ಧಾತವೋ ನಿತ್ಯಶಬ್ದಾಃ
ವಾಕ್ಯಾನ್ಯಾಮ್ನಾಯಭೇದಾ ಬಹುವಿಧಮತಜಾಃ ಸಾಂಗವೇದಾಶ್ಚ ಭಾಷಾಃ .
ನಾನಾಚ್ಛಂದಾಂಸಿ ತಾಲಾಃ ಸ್ವರವಿಕೃತಿಗುಣಾಃ ಸರ್ವತೋ ವಾಙ್ಮಯಸ್ಥಾಃ
ನಾನಾರೂಪಾಃ ಪರಾಗ್ನೇಃ ಸಮಜನಿಷತ ತೇ ಮಾತೃಕಾಶಕ್ತಿಬೀಜಾತ್ .. 10..

ಇತಿ ಶ್ರೀದೂರ್ವಾಸಕೃತಪರಶಂಭುಮಹಿಮ್ನಸ್ತವೇ
ಮಾತೃಕಾಶಕ್ತಿಸ್ಕಂಧರಶ್ಮಿಪ್ರಕರಣಂ ಸಪ್ತಮಂ .. 7..

8.ಅಷ್ಟಮಂ ಪ್ರಕರಣಂ ಷಡನ್ವಯರಶ್ಮಿವಿವೇಕಸ್ಕಂಧ
ಏವಂ ರಾತ್ರಿಂದಿವಸ್ಥಾಃ ಪರಶಿವಘಟಿಕಾ ಏವ ತೇ ರಶ್ಮಿಭೂತಾಃ
ಸ್ತ್ರೀಪುಂಸದ್ವಂದ್ವರೂಪಾ ರವಿಶಶಿಚರಣಾಕ್ರಾಂತಯೋ ರಕ್ತಶುಕ್ಲಾಃ .
ಷಟ್ಛಕ್ತ್ಯಂಶಪ್ರಭೇದಾ ದಹರಪುರಯುಗೇ ಕೋಣಷಟ್ಕಾಂತರಸ್ಥಾಃ
ಕಾಲಾವಸ್ಥಾಶ್ಚತುರ್ಭಿಃ ಪ್ರವಿದಧತಿಯುಗೈರ್ವಿಶ್ವಭೂತೈರ್ನಿದಾನೈಃ .. 1..
ಷಟ್ತ್ರಿಂಶತ್ತತ್ತ್ವಮಾಲಾಮವನಿಮುಖಶಿವಾಂತಾಮುಪೇತಾತ್ಮವೃತ್ತಿಂ
ಖೇ ವಾಯೌ ಸಪ್ತವಿಂಶತ್ಯುಡುಗಣವಿಕೃತೀರ್ಜೀವಮಾಯಾ ಶಿವಾಂಶಾತ್ .

ತೇಜಸ್ಥಾಃ ಸ್ವಾಂತರಾತ್ಮಾಂತರತನುವಿಕೃತೀರಸ್ಥಿಮಾಂಸಪ್ರಮುಖ್ಯಾಃ
ಕ್ಷೋಣ್ಯಾ ತ್ವಂ ಜೀವಮಾಯಾಗುಣಗಣಮಭಿತೋ ಭಾಸಯಸ್ಯಂಶುಮಾಲಿನ್ .. 2..

ಯಾವಂತಸ್ಥೇ ಮಯೂಖಾಃ ಕ್ಷಿತಿಜಲದಹನಸ್ಪರ್ಶನಾಕಾಶಚೇತಃ
ಪೀಠಸ್ಥಾಃ ಷಟ್ಪ್ರಮಾಣಾಃ ಪರಮಧಿಪತಯೋ ಭೈರವಾ ಏವ ಸರ್ವೇ .

ತೇಷಾಂ ಮಧ್ಯೇ ತ್ವಮೇಕಃ ಪರತರಮಹಿಮೋಜ್ಜೃಂಭಮಾಣಃ ಪ್ರಚಂಡೋ
ಮಾರ್ತಂಡೋ ರಶ್ಮಿಮಧ್ಯಸ್ಥಿತ ಇವ ಪರಿತೋ ಭಾಸಿ ಚಿದ್ಭೈರವಾಗ್ನೇ .. 3..
ಭೈರವ್ಯೋ ರಶ್ಮಿದೇವ್ಯಸ್ತವ ಶಿವ ಕರುಣಾಪೂರಿತಾಕ್ಷಾಃ ಪ್ರಸನ್ನಾ-
ಸ್ತ್ವತ್ಸತ್ತಾಕಾಶವಾಹೋದಿತನಿಜಗತಯಶ್ಚರ್ವಿತಾತ್ಮಾರ್ಥಕೃತ್ಯಾಃ .
ತದ್ಧಾಮನ್ಯೇವ ಶಾಂತಾಃ ಸುರಮುನಿಪಿತೃಭಿಃ ಪುಣ್ಯಪಾಪೈಶ್ಚ ಬದ್ಧಾನ್
ಭಕ್ತಾಂಶ್ಚಾನೇಕಬಾಧಾಂಝಟಿತಿ ವಿಘಟಯಂತ್ಯಾತ್ಮಬೋಧಾಗ್ನಿಜೃಂಭೈಃ .. 4..
ಶ್ರೀನಾಥ ಶ್ರೀಪರೇಶೇಶ್ವರ ಪರಶಿವ ತೇ ದಿವ್ಯದಿವ್ಯಾ ಮರೀಚೀ-
ರ್ಬ್ರಹ್ಮಾದೀನಾಂ ಮನೋವಾಗನವಗತಮಹಾಚಿತ್ರನಾನಾರ್ಥರೂಢಾಃ .

ಗೂಢಪ್ರೌಢಪ್ರಕಾಶಾಃ ಸುರಮುನಿವಚನೈರಪ್ಯಬುದ್ಧಾಃ ಕಥಂ ವಾ
ಸ್ತೋತುಂ ಜ್ಞಾತುಂ ಸಮರ್ಥೋ ಭವತಿ ಕವಿಜನಃ ಕೋಽತ್ರ ಮಂದೋ ನೃಮಾತ್ರಃ ..
5..

ಇತಿ ಶ್ರೀದೂರ್ವಾಸಕೃತಪರಶಂಭುಮಹಿಮ್ನಸ್ತವೇ
ಸಾಧಾರಣ್ಯೇನ ಷಡನ್ವಯರಶ್ಮಿವಿವೇಕಸ್ಕಂಧಪ್ರಕರಣಮಷ್ಟಮಂ .. 8..

9.ನವಮಂ ಪ್ರಕರಣಂ ಪಾವಕಧ್ಯಾನಯೋಗ
ಸಾಂಗಾ ಭೂಮಿಃ ಶತಾಂಗಃ ಶತಧೃತಿರಪಿ ತತ್ಸಾರಥಿಃ ಸಪ್ತಯಸ್ತೇ
ವೇದಾ ಬ್ರಹ್ಮೈಕವೇದ್ಯಾಃ ಪೃಥುತರಚರಣೌ ಪುಷ್ಪವಂತೌ ತದಕ್ಷಃ .
ಮರುಸ್ತತ್ಕೀಲಬಂಧಃ ಕಮಠಪತಿರಿಭಾಸ್ತತ್ಪೃಥುಸ್ತಂಭಪಂಕ್ತಿಃ
ಶೇಷಸ್ತದ್ರಜ್ಜುಬಂಧಸ್ತದುಪರಿ ಪಿತೃಭೂಸ್ತತ್ರ ಚಿಂತ್ಯೋ ರಥೀ ತ್ವಂ .. 1..

ಕಲ್ಪಾಂತಾನಂತಸೂರ್ಯದ್ಯುತಿಮತಿ ವಿಕಟಾನೇಕದಂಷ್ಟ್ರಂ ಷಡಾಸ್ಯಂ
ವಹ್ನೀಂದ್ವರ್ಕಾಂಬುಕಾಷ್ಠಾದಶಯುತಮಭಿತಃ ಪ್ರಜ್ವಲಂತಂ ಮಯೂಖೈಃ .
ಶೂಲಾಸೀಷೂಗ್ರಶಕ್ತ್ಯಂಕುಶವರನೃಶಿರಃ ಶ್ರೀಫಲೇಷ್ವಾಸನಾರಿ
ದ್ಯೋತತ್ಪಾಶಾಭಯಾಂಕೈರ್ನಿಜಮುಜಪರಿಘೈಸ್ತ್ವಾಂ ಗುರುಂ ಶಂಭುಮೀಡೇ .. 2..
ನಾಗಾಸ್ಥೀಂದುಪ್ರಸೂತೈಃ ಶ್ರವಣಗತಮಹಾಭೂಷಣೈಃ ಕುಂಡಲೀಂದ್ರೈ-
ರಾಕ್ರೋಶನ್ಮುಂಡಮಾಲಾಪರಿವೃತವಪುಷಾ ದಿಕ್ಷು ಜಾಜ್ವಲ್ಯಮಾನಂ .

ಮತ್ತೇಭೇಂದ್ರೋರುಕೃತ್ತ್ಯಂತರಘಟಿತಕಟೀಮಂಡಲಂ ಸಾಟ್ಟಹಾಸಂ
ತಂ ಭಾಸ್ವದ್ವ್ಯೋಮಗರ್ಭೋದರವಿಧೃತಕರಾಙ್ಮುಷ್ಠಮಾತ್ರಂ ಪ್ರಪದ್ಯೇ .. 3..
ನಾಗೇಂದ್ರೈಃ ಕಲ್ಪವೃಕ್ಷೈರಧಿಗತವಿಹಗೈರ್ಭೈರವೈರ್ದೇವದೈತ್ಯೈಃ
ಭೂತೈಃ ಪ್ರೇತೈಃ ಪಿಶಾಚೈಃ ಪರಿವೃತಮಭಿತೋಯೋಗಿನೀಭಿಃ ಶ್ಮಶಾನೇ .
ಸರ್ವಪ್ರಜ್ಞೈಕವಾಸಂ ತ್ರಿಭುವನನಿಲಯಂ ಸ್ವಾತ್ಮನಾಧ್ಯಾತ್ಮದೀಪ್ತಂ
ಸರ್ವೋತ್ತೀರ್ಣಾತ್ಮತತ್ತ್ವೇಶ್ವರಮನಲಮುಖಂ ತ್ವಾಂ ಗುರುಂ ಶಂಭುಮೀಡೇ .. 4..
ನಾನಾಧ್ಯಾನಾತ್ಮಯೋಗಪ್ರಕಟಿತಶಿವತಾಸಿದ್ಧರೂಪಪ್ರಸಾದಃ
ಸ್ವೇಚ್ಛಾಜ್ಞಾನಕ್ರಿಯಾತ್ಮತ್ರಿಶಿಖವಿದಲಿತತ್ರಯ್ಯುದೀರ್ಣಪ್ರಮೋಹಃ .
ಸತ್ಯಜ್ಞಾನಾಸಿಭಿನ್ನಪ್ರಮಿತಿಜನಿರಿಪುಃ ಸ್ವಾತ್ಮಯೋಗೇಷು ಧಾರಾ-
ಚ್ಛಿನ್ನಾವಿದ್ಯಾಸು ಲಕ್ಷ್ಯಃ ಪರಮಶಿವ ವಿಭೋ ತೇನ ಮೃತ್ಯುಂಜಯಸ್ತ್ವಂ .. 5..

ದೇವ ಬ್ರಹ್ಮಾಂಡಸೃಷ್ಟಿಸ್ಥಿತಿಲಯಸಮಯಧ್ವಂಸಿನೀ ತೇ ತ್ರಿಶಕ್ತಿ-
ರ್ಮಾಯಾಶಕ್ತಿಪ್ರಚಂಡೋದ್ಘತಘನಕರಿಣೀ ವಾರಿಣೀ ಸಾ ಸೃಣಿಸ್ತೇ .
ಧರ್ಮಾರ್ಥಾತ್ಮೇಷ್ಟಮುಕ್ತಿಪ್ರವಿತರಣಚಣಸ್ತೇ ವರಸ್ತೇಽಪ್ಯಭೀತಿ-
ರ್ವಿಶ್ವಗ್ರಾಸೋಗ್ರಮೃತ್ಯುಪ್ರತಿಭಯದಲಿನೀ ತದ್ಭವಾನ್ಮೃತ್ಯುಮೃತ್ಯುಃ .. 6..

ಪಾಶಸ್ತೇ ವಿಶ್ವವಶ್ಯಃ ಪಿತೃಪತಿಕೃತಭಿರ್ಹಸ್ತಿನೀ-ಸಿಂಹವೃತ್ತಿ-

ಪ್ರಾಣಾಸ್ತೇ ತತ್ಕಪಾಲಂ ಹತವಿಧಿಮುಖಸತ್ಪ್ರೇತಚಿದ್ರೂಪಮೀಶ .. 7..

ಉಚ್ಚಂಡಂ ತಾಂಡವಂ ತೇ ತ್ರಿಭುವನಭಯಕೃದ್ವಜ್ರಪಾತಾಟ್ಟಹಾಸೋ
ಭೀಷಾಸ್ಮಾತ್ತ್ವತ್ಸಕಾಶಾದಪಾರ ಇವ ಪರೋ ನಾಸ್ತಿ ತೇನೋಗ್ರವೀರಃ .. 8..

ಷಟ್ಚ್ಛಕ್ತಿವ್ಯಕ್ತಮೂರ್ತಿಃ ಷಡಯನಪಥಿಕಃ ಸೋಮಸೂರ್ಯಾಗ್ನಿಪಾದಃ .
ಬ್ರಹ್ಮಾಗ್ನಿಃ ಸಪ್ತಜಿಹ್ವಾಕಬಲಿತವಿಷಯೀಭೂತವಿಶ್ವಪ್ರಪಂಚ-

ಸ್ಥೂಲೋಽಪಿ ಧ್ಯಾನದೃಷ್ಟೇಸ್ತ್ವಮಧಿಕತಮಸಾಂ ಜ್ಯೋತಿಷಾಮಪ್ಯಗಮ್ಯಃ .. 9..
ಇತ್ಯುಕ್ತಧ್ಯಾನಚಿಂತ್ಯೋಽಪ್ಯನವಗತಮನೋವಾಕ್ಪ್ರವೃತ್ತಿಸ್ವಭಾವಃ
ಸ್ವಚ್ಛಂದಾತ್ಮೀಯಸತ್ತಾ ಚಿದುಚಿತವಿಭವಃ ಪಾವಕಃ ಶಂಭುರೂಪಃ .
ಸರ್ವಾತೀತಸ್ವಭಾವೋಽಪ್ಯುಪನಿಷದುದಿತಜ್ಞಾನಮೀಮಾಂಸ್ಯಮಾನಃ
ಸತ್ವಂ ಯಸ್ಯಾಂತರಂಗೇ ನಿವಸಸಿ ಸ ಶಿವಸ್ತ್ವನ್ಮಯಃ ಸ್ಯಾನ್ಮಹೇಶ .. 10..

ಶ್ರೀಮಾನಪ್ಯಾದಿಭಿಕ್ಷುಸ್ತ್ರಿಭುವನಜನಕೋಽಪ್ಯಾತ್ಮಭೂರಾಗಮೋಕ್ತಿ-
ವ್ಯಾಖ್ಯಾವೇದ್ಯೋಽಪ್ಯವಾಚಃ ಪ್ರಕೃತಿಸುವಿಮಲೋಽಪ್ಯಾತ್ಮಮಾಯಾವಿಲಾಸಃ .
ತತ್ತ್ವಾದೇಕೋಽಪ್ಯನೇಕಃ ಪರಯುವತಿರತೋಽಪ್ಯಾತ್ಮವಿತ್ಸೇವ್ಯಮಾನಃ
ತಸ್ಮಾತ್ಸ್ವಚ್ಛಂದಲೀಲಸ್ತ್ವಮಿಹ ವಿಜಯಸೇ ಮಾನಸೀಂ ಭಾವವೃತ್ತಿಂ .. 11..

ಇತಿ ಶ್ರೀದೂರ್ವಾಸಕೃತಪರಶಂಭುಮಹಿಮ್ನಸ್ತವೇ ಪಾವಕಧ್ಯಾನಯೋಗಪ್ರಕರಣಂ
ನವಮಂ .. 9..

10.ದಶಮಂ ಪ್ರಕರಣಂ ಮಹಾವಿಭೂತಿ
ದ್ರಷ್ಟವ್ಯಸ್ತ್ವಂ ಜಗದ್ಭಿರ್ಬಹುವಿಧವಿಧಿಭಿಃ ಸರ್ವಸಿದ್ಧಾಂತವಾಕ್ಯೈಃ
ಶ್ರೋತವ್ಯೋ ನಿರ್ವಿಕಲ್ಪಃ ಶಿವಗುರುವದನಾಂಭೋರುಹೇಣ ಪ್ರಬುದ್ಧಃ .
ಮಂತವ್ಯಃ ಸರ್ವತತ್ತ್ವಾವಕಲಿತಚರಣಸ್ತನ್ನಿದಧ್ಯಾಸಿತವ್ಯಃ
ಸತ್ತಾಮಾನಾವಲಂಬೀತ್ಯಮರನುತಪದೋ ನಾಸ್ತಿ ದೇವಸ್ತ್ವದನ್ಯ .. 1..
ಉಗ್ರಂ ಶಾಂತಂ ಚ ವೀರಂ ಸಕಲಮಯಮಹಾವಿಷ್ಣುಮಗ್ನಿಂ ಜ್ವಲಂತಂ
ಸರ್ವತ್ರಾನಂತವಕ್ತ್ರಂ ನರಮೃಗವಪುಷಂ ಭೀಷಣಂ ಸರ್ವಭದ್ರಂ .

ಸರ್ವಜ್ಞಂ ಮೃತ್ಯುಮೃತ್ಯುಂ ಬಹುವಿಧನುತಿಭಿರ್ವಂದಿತಂ ಸರ್ವಲೋಕೈಃ

ವಿಶ್ವಾಹಂಕಾರಜೃಂಭಂ ಪರಮಶಿವ ಗುರುಂ ತ್ವಾಂ ಭಜೇ ಮಂತ್ರರಾಜಂ .. 2..

ಶಂಭೋ ತ್ವಾಂ ಭೂರ್ಭುವಃಸ್ವರ್ಮಹರುದಿತತನುಂ ತ್ವಂತರಿಕ್ಷದ್ಯುಸೂರ್ಯಾ-
ರಜ್ಞಾಚಾರ್ಯೇಂದುಶುಕ್ರಾರ್ಕಿಭಿರಪಿ ನಿಗಮಬ್ರಹ್ಮಭಿಃ ಪ್ರೋತಶಕ್ತಿಂ .

ಪ್ರಾಣಾಪಾನಾದಿಭೇದೈಃ ಕಲಯತಿ ಸಕಲಂ ಮಾನಸಂ ಧ್ಯಾನಯೋಗಂ
ಯೇಷಾಂ ತೇಷಾಂ ಸಪರ್ಯಾ ಭವತಿ ಸುರಕೃತಬ್ರಹ್ಮತಾಯೋಗಿತಾ ಚ .. 3..

ಸರ್ವೋತ್ಕೃಷ್ಟಂ ಪರಂ ತತ್ಸವಿತುರನುಪಮಂ ತೇ ವರೇಣ್ಯಂ ಶರಣ್ಯಂ
ಭರ್ಗೋ ದೇವಸ್ಯ ಧೀಮಹ್ಯಭಿದಧತಿ ಧಿಯೋಯೋ ನ ಇತ್ಯೌರ್ವತೇಜಃ .
ತುರ್ಯಂ ಸರ್ವಾಣಿಭೂತಾನ್ಯಧಿಗತಮಮಲಂ ಸರ್ವತೋ ದೃಕ್ಕ್ರಮಾದ್ಯಂ
ಧ್ಯಾಯಾಮಿ ಧ್ಯೇಯಮಂತಃಕರಣಸುನಿಯತೈರ್ಯೋಗಿಭಿಃ ಶ್ರೀಮಹೇಶ .. 4..

ಕಾಲೋಽನಂತೋ ಯುಗಾತ್ಮಾ ಶಿವ ದಿವಸನಿಶಾಪಕ್ಷಮಾಸಾಸ್ತಥಾಬ್ದಾಃ
ತದ್ಭೇದಾಃ ಷಡೃತುಸ್ಥಾಸ್ತದನುಗತಜಗತ್ಸರ್ವವೃತ್ತಾಂತಭೇದಾಃ .
ನಾನಾಯಜ್ಞಕ್ರಿಯಾಶ್ಚ ತ್ರಿದಶದಿತಿಸುತಾ ಮಾನುಷಾಃ ಸರ್ವನಾಗಾಃ
ಯೋಗೀಂದ್ರಾ ಜೀವಸಂಘಾಸ್ತವ ಚರಣಬಿಲಂಯಾಂತಿ ಜನ್ಮಾಂತಮಧ್ಯಾತ್ .. 5..

ಭೂತಂ ಭವ್ಯಂ ಭವಿಷ್ಯತ್ತ್ರಿಭುವನಭವನೇ ಷಣ್ಮಹಾಶಕ್ತಿಭಿಸ್ತ್ವಂ
ತತ್ಸರ್ವಂ ವ್ಯಶ್ನುವಾನೋ ವಿಚರಸಿ ಕಲಿತಃ ಸೃಷ್ಟಿಗತ್ಯಂತಕಾಮೈಃ .
ದೇವೈರ್ದೈತ್ಯೇರ್ಮನುಷ್ಯೈರುರಗಪತಿಕುಲೈಃ ಸರ್ವಜೀವಪ್ರಸಾರೈ-
ರಾತ್ಮೀಯೈಶ್ಚಿತ್ರಿತಾಂಗಃ ಶಿವ ಭವತಮಸಃ ಸೂರ್ಯಭಾಸ್ತ್ವಂ ಪರಸ್ತಾತ್ .. 6..

ಶ್ರೋತಾ ಸ್ಪರ್ಶೀ ನಿಜರಸರಸಿಕಃ ಸರ್ವಗಂಧಾಂತರಜ್ಞೋ
ವಕ್ತಾ ಕರ್ತಾ ಚ ಗಂತಾ ತ್ರಿಭುವನ ಭವತೋ ವಿಶ್ವಸರ್ಗಃ ಪ್ರಮೋದೀ .
ಕಾಮೀ ಮೀಮಾಂಸಕಶ್ಚ ಪ್ರಥಿತಶುಚಿಶಿಖಾಸಪ್ತಕವ್ಯಾಪ್ತವಿಶ್ವೋ
ಬೋದ್ಧಾ ಸ್ವಾರ್ಥಾನನಂತಾನಧಿಗತಚರಣಃ ಸರ್ವತಸ್ತ್ವಂ ಶಿವೋಽಸಿ .. 7..

ಸರ್ವಾರ್ಥೀ ಸರ್ವನಾಮಾ ಸಕಲಕುಲಪತಿಃ ಸರ್ವಲೋಕಾಂಗನೇಶಃ
ಶೃಂಗಾರೀ ಸರ್ವಭೋಗೀ ನವರಸರರಸಿಕಃ ಪ್ರಾಜ್ಯಸಾಮ್ರಾಜ್ಯಭೋಕ್ತಾ .
ತ್ರೈಲೋಕ್ಯೇ ವಾಕ್ಪ್ರಪಂಚೇ ಪ್ರವಚನಪಠಿತಃ ಸೋಮಯಾಜೀ ಚಯಜ್ಞಃ
ಸಂಸಾರೀ ಕಾಮಚಾರೀತ್ಯನುವದತಿ ಜನೋ ಯಃ ಸ ಧನ್ಯಃ ಶಿವ ತ್ವಾಂ .. 8..

ಕ್ಷೇತ್ರಂ ಕ್ಷೇತ್ರಪ್ರಮಾತಾ ಶಿವಗುರುವದನಾಘೋರವಿದ್ಯಾಧಿದೇವೋ
ಮಂತ್ರೋ ಮಂತ್ರಾಧಿದೇವೋ ಮಖವಿಧಿರನಘೋಯೋಗಯೋಗ್ಯಃ ಪದಾರ್ಥಃ .
ತ್ವಂ ದರ್ಶಃ ಪೂರ್ಣಮಾಸಃ ಪರಿಧಿರಪಿ ಮಖಾಚಾರ್ಯವರ್ಯಶ್ಚ ಹೋತೋ-
ದ್ಗಾತಾಧ್ವರ್ಯುಶ್ಚ ಹವ್ಯಂ ತ್ರಿವಿಧಹುತವಹಸ್ತ್ವಾಂ ವಿನಾ ನಾಸ್ತಿ ಶಂಭೋ .. 9..
ಕ್ಷೇತ್ರಜ್ಞಾಃ ಸರ್ವದೇವಾಃ ಸುರನರಭುಜಗಾಃ ಸರ್ವಜೀವಾಶ್ಚ ತಚ್ಚ
ಕ್ಷೇತ್ರಂ ಬ್ರಹ್ಮಾಂಡರೂಪಂ ತ್ರಿಭುವನಭುವನವ್ಯಾಪಕಂ ಚಿತ್ರರೂಪಂ .

ಏತಾವದ್ವ್ಯಾಪ್ಯ ತತ್ರ ಸ್ಥಿತಮಖಿಲಜಗದ್ಭಕ್ತಭೋಕ್ತಾರಮಗ್ನಿಂ
ಜ್ಞಾತ್ವಾ ಷಟ್ಚ್ಛಕ್ತಿಭಿಸ್ತ್ವಾಂ ಪರಮಶಿವಮಹಾಮೃತ್ಯುಮತ್ಯೇತಿ ವಿದ್ವಾನ್ .. 10..

ಉಕ್ತಕ್ಷೇತ್ರಾಧಿದೇವೇ ಪರತರಪುರುಷೇ ತ್ವಯ್ಯನಂತಸ್ವರೂಪೇ
ದಿವ್ಯಾಮ್ನಾಯಾ ಗುರೂಕ್ತಾ ನಿಜನಿಜನಿಯತಿಸ್ಫೂರ್ತಯಃ ಸರ್ವವೇದಾಃ .
ಸಾಂಗೋಪಾಂಗಾಶ್ಚ ಶಾಸ್ತ್ರಾಣ್ಯಧಿಗತಮಹಿಮಾನ್ಯೋನ್ಯಸಿದ್ಧಾಂತವಿದ್ಯಾ
ಭಾಷಾ ಸ್ವಾರ್ಥೈರ್ವಿಭಾಂತಿ ತ್ರಿಣಯನ ಭವತೋ ವಿಶ್ವಮೂರ್ತೇ ಪರಃ ಕಃ .. 11..
ಮೂಲಂ ವ್ಯೋಮೈವ ವಾಯುಜ್ವಲನಜಲಧರಾ ಮಧ್ಯಮಂಯಸ್ಯ ಶಾಖಾ
ದೇವಾಃ ಪರ್ಣಾನಿ ದೈತ್ಯಾಃ ಕಿಸಲಯನಿಚಯಾಃ ಮಾನುಷಾಶ್ಚ ಪ್ರತಾನಾಃ .
ನಾಗಾಃ ಪುಷ್ಪಾಣಿ ಜೀವಾ ಬಹುವಿಧತನವೋ ಪಕ್ವಸಸ್ಯಪ್ರಬೋಧೋ
ವಿಶ್ವನ್ಯಗ್ರೋಧಕದ್ರೋಃ ಪರಮಶಿವ ಭವಾನ್ ಬೀಜಭೂತೋ ವಿಭಾತಿ .. 12..

ಮಾಯಾರೂಪೇಣ ಕಾಲೋ ಜನನಮರಣಕೃತ್ಸರ್ವಜೀವಾಂಗವೃತ್ತೇ-
ರ್ವಿದ್ಯಾರೂಪೇಣ ಕಾಲಾಂತಕ ಇತಿ ವಿನುತಃ ಸ ತ್ವಮೇವಾಪರೋ ನ .

ದೇಹಾಹಂಕಾರ ಏವಾಂತಕ ಇತಿ ಗುರುಣಾ ಯಃ ಪ್ರವಿಜ್ಞಾಯಮಾಯಾಂ
ಜಾಗರ್ತ್ಯಾತ್ಮಪ್ರಬೋಧೇ ಶಿವ ತವ ಕೃಪಯಾ ಸೋಽತ್ರ ಮೃತ್ಯುಂಜಯಃ ಸ್ಯಾತ್ ..

13..

ತ್ವಂ ನಾಥಸ್ತ್ವಂ ಗುರುಸ್ತ್ವಂ ಪರಪದಜನಿತಾಮ್ನಾಯವಿದ್ಯಾರ್ಥಕೋಶ-
ಸ್ತ್ವಂ ಶಂಭುಸ್ತ್ವಂ ಪರೇಶಃ ಪರತರಮಹಿಮಾ ತ್ವೇ ಪರಾ ತ್ವಂ ಪರಾಗ್ನಿಃ .
ತ್ವಂ ಭಾನುಸ್ತ್ವಂ ಸುಧಾಂಷುಸ್ತ್ವಮಪಿ ಚ ಜನನೀ ತ್ವಂ ಪಿತಾ ತ್ವಂ ಸುಮಿತ್ರ-
ಸ್ತ್ವಂ ಭ್ರಾತಾ ಬಾಂಧವಸ್ತ್ವಂ ತ್ವಮಸಿ ಧನನಿಧಿಸ್ತ್ವಾಂ ವಿನಾ ನಾಸ್ತಿ ಮೇಽನ್ಯಃ .. 14..
ಶಬ್ದಾರ್ಥಾಧಾರಭೂತಂ ತ್ರಿಭುವನಜನಕಂ ಸರ್ವತೋ ದಿಕ್ಸತತ್ತ್ವಂ
ತ್ರೈಲೋಕ್ಯಸ್ಥಾಯಿ ಲಿಂಗತ್ರಯವಿದಿತಪದಂ ಸರ್ವತತ್ತ್ವೈಕವೇದ್ಯಂ .

ಸರ್ವಾನಿರ್ವಾಚ್ಯಸತ್ತಾಗತಪರವಿಭವಜ್ಯೋತಿರುಜ್ಜೃಂಭಮಾಣಂ
ವ್ಯಕ್ತೀಕೃತ್ಯಾತ್ಮವರ್ಣೈಃ ಪ್ರಕಟಯಸಿ ಪರಂ ತತ್ತ್ವಮಾತ್ಮೀಯಮಗ್ರೇ .. 15..
ತ್ವಂ ವಿಶ್ವಂ ವಿಶ್ವಹೇತುರ್ವಿರಹಿತ ಕರಣೇ ವಿಶ್ವಕಾರ್ಯೈಕಕರ್ತಾ
ವಿಶ್ವಾತೀತಶ್ಚ ವಿಶ್ವೇಶ್ವರ ಇತಿ ಬಹುಧಾ ನಿಶ್ಚಿತಶ್ಚಾಕ್ಷರಜ್ಞೈಃ .
ಅದ್ವೈತಾತ್ಮಪ್ರಬೋಧಾನಲಬಹುಲಶಿಖಾಚರ್ವಿತತ್ಮೀಯಹವ್ಯಃ
ಶ್ರೀಶಂಭೋ ವಿಶ್ವಸತ್ತಾ ಪರತರವಿಯತಿ ಪೈಷಿ ನಿರ್ವಾಣಪೂಜಾಂ .. 16..

ಏವಂಯಃ ಸ್ತೌತಿ ಭೂತಿಂ ತ್ರಿಭುವನಮಹತೀಂ ವಿಷ್ವಗಾಶ್ಚರ್ಯಚರ್ಯಾ-
ಮಂತರ್ಬಾಹ್ಯಾಗಮೋಕ್ತಿಪ್ರವಿನುತವಿಭವಾಮಾದಿಮಧ್ಯಾಂತಹೀನಾಂ .

ಸೌಮ್ಯೋಗ್ರಾಕಾರದೇವಾಸುರನರಭುಜಗಾನೇಕಜೀವಪ್ರಭೇದೋ-
ತ್ಪತ್ತಿಸ್ಥಿತ್ಯಂತಭೂಮಿಃ ಸ ಭವತಿ ಜಗದಾಶ್ಚರ್ಯವಾನೇವ ಶಂಭೋ .. 17..

ಇತಿ ಶ್ರೀದೂರ್ವಾಸಕೃತಪರಶಂಭುಮಹಿಮ್ನಸ್ತವೇ
ಮಹಾವಿಭೂತಿಪ್ರಕರಣಂ ದಶಮಂ .. 10..

11.ಏಕಾದಶಂ ಪ್ರಕರಣಂ ಅಂತರ್ಯಾಗೋಪಾಚಾರಪರಾಮರ್ಶ
ಕಾ ಪೂಜಾ ಪೂಜಕಃ ಕಃ ಶಿವಗುರುರಿತಿ ಕಃ ಕೋ ವಿಧಿಃ ಕಶ್ಚ ಮಂತ್ರಃ
ಕಿಂ ಪೀಠಂ ಕಿಂ ಪ್ರಸೂನಂ ಕಿಮಮಲಸಲಿಲಂ ಕೇಽತ್ರ ಸರ್ವೋಪಚಾರಾಃ .
ನಿರ್ದ್ವಂದ್ವಸ್ಯಾತ್ಮನಸ್ತೇ ದ್ವಯಮಿತಿ ರಚಿತಂ ಸರ್ವಮೇತತ್ಕಥಂ ಸ್ಯಾ-
ತ್ಸಂತೋಷಾರ್ಥೇ ಮಹೇಶ ತ್ರಿಕರಣವಿಮಲಜ್ಞಾನಪೂಜಾಪ್ರಸನ್ನಾಃ .. 1..
ತ್ರೈಕಾಲ್ಯಂ ಸರ್ವತಸ್ತೇ ಸಕಲಜಗದಿದಂ ವ್ಯಶ್ನುವಾನಾತ್ಮಸತ್ತಾ-
ವಿಸ್ಫೂರ್ತೇರಷ್ಟಮೂರ್ತೇರಖಿಲಜನಮನಃಪ್ರೋಚ್ಯಸಿಂಹಾಸನಸ್ಯ .
ಕಸ್ಮಾದಾವಾಹನಂ ಸ್ಯಾದ್ಬಹಿರಿಹ ಚರಿತಂ ಕ್ವಾಸನಂ ಚಂದ್ರಮೌಲೇ-
ರ್ಮಾಯಾ ಸಂಸಾರಭಾವೋ ರಚಯತಿ ನಿತರಾಮಾತ್ಮಭೋಗಾಯ ಭೇದಂ .. 2..

ಆಧಾರೋಽಗ್ನಿಃ ಸುಪಾತ್ರಂ ರವಿರಮೃತಕಲಾನಾಯಕಃ ಪೂರ್ಣಮದ್ಯಂ
ಶಕ್ತೀಶಸ್ತ್ವಂ ಪ್ರಪೂಜ್ಯಃ ಷಡವಯವಯುತಸ್ತತ್ರ ಪಾತ್ರಪ್ರವರ್ಗೇ .

ಪಾದ್ಯಂ ತೇ ತರ್ಪಣಂ ಚ ಪ್ರಭವತಿ ಸಮುದೇ ಬಾಹ್ಯಯಾಗಾರ್ಘ್ಯಪಾತ್ರೈಃ
ಸಂತುಷ್ಟಃ ಸ್ಯಾಃ ಕಥಂ ತ್ವಂ ಪರಶಿವ ವಿಮಲಜ್ಞಾನದುಗ್ಧಾಬ್ಧಿಶಾಯಿನ್ .. 3..

ಭಾಸ್ವಚ್ಚಂದ್ರಾಗ್ನಿಬಿಂಬೋದಿತವಿಮಲಶಿವಜ್ಞಾನನಿತ್ಯಪ್ರಮೋದ-

ಜ್ಞಾನಾನಂದಪ್ರವಾಹಾಸ್ತ್ರಿಗುಣಿತಸರಿತೋ ಮುಖ್ಯನಾಡೀತ್ರಯಸ್ಥಾಃ .
ಕಾಲಿಂದೀಜಹ್ನುಕನ್ಯಾಂತರಸರಿದಭಿಧಾಸ್ತೇ ತನುಸ್ನಾನಕೃತ್ಯೇ
ಸೃಷ್ಟಾ ಹೃಲ್ಲಿಂಗಮೂರ್ತೇಃ ಕಥಮಿತರಜಲೈಃ ಸ್ಯಾತ್ತವ ಸ್ನಾನಮತ್ರ .. 4..
ಲಜ್ಜಾರಾಗಾದಿಮಾಯಾತಿಮಿರದಿನಕರೀಭೂತಚೇತಃಪ್ರಬೋಧ-

ಜ್ಯೋತಿಃಪುಂಜಪ್ರವೃತ್ತೇರ್ಗತಭವತಮಸೋ ದಿಕ್ಪಟಾಲಂಕೃತಸ್ಯ .
ಪ್ರಜ್ಞಾಯಜ್ಞೋಪವೀತೈರುಪಚಿತವಪುಷಃ ಪ್ರೇತಭಸ್ಮಾಂಗರಾಗ-
ಸ್ಯಾನ್ಯೇ ಮಿಥ್ಯೋಪಚಾರಾಸ್ತವ ವಸನಮಹಾಸೂತ್ರಬಂಧಾನುಲೇಪಾಃ .. 5..
ಸರ್ವಾಹಿಂಸೇಂದ್ರಿಯಾಶ್ವದ್ರುತಗತಿಶಮನಂ ಸರ್ವಭೂತಾನುಕಂಪಾ-
ಶಾಂತಿಃ ಸತ್ಯಂ ಪ್ರಬೋಧೋ ಗುರುಕಥಿತತಪೋ ನಿಶ್ಚಲಧ್ಯಾನದೃಷ್ಟಿಃ .
ಶ್ರದ್ಧಾಭಕ್ತಿಶ್ಚ ನಿತ್ಯಂ ನಿಜವಿಷಯಪರಿತ್ಯಾಗಿತಾ ನಿಃಸ್ಪೃಹತ್ವಂ
ಸಂವಿತ್ಪೂಜ್ಯೇತಿ ಪುಷ್ಪಾಣ್ಯಮಲ ಶಿವ ಭವತ್ಪೂಜನಾಯ ಕ್ರಿಯಂತೇ .. 6..
ಬ್ರಾಹ್ಮ್ಯಾದ್ಯಾ ಮಾತರೋಽಷ್ಟೌ ಸ್ವವಿಷಯಕುಸುಮೈರಾತ್ಮಭಾವಪ್ರಸೂನೈಃ
ಯೋಗಿನ್ಯಃ ಶಕ್ತಯಸ್ತೇ ನಿಜನಿಜಮಹಿಮಸ್ಫೂರ್ತಿಸನ್ಮಂಜರೀಭಿಃ .
ತ್ವದ್ಭಾವಂ ಭಾವಯದ್ಭಿಸ್ತವ ಕಿರಣಮಹಾಭೈರವೈರಾತ್ತಸಂಗಾ-

ಸ್ತ್ವಾಂ ಶ್ರೀಚಿದ್ಭೈರವೇಶಂ ಪರಮಶಿವಗುರುಂ ಪೂಜಯಂತಿ ಸ್ಮರಂತ್ಯಃ .. 7..
ಸದ್ವಿದ್ಯಾಂಗಾರಮಧ್ಯಾರ್ಪಿತಸತತಮಹಾವಾಸನಾಭ್ಯಾಸಧೂಪೈಃ
ಶ್ರೀಮದ್ವಕ್ತ್ರಾರವಿಂದೋದಿತಸಕಲಕುಲಾಮ್ನಾಯಬೋಧಪ್ರದೀಪೈಃ .
ಸರ್ವಾಕ್ಷಾರ್ಥಾನ್ನಭೇದೈರುಪರಚಿತಮಹಾದಿವ್ಯನೈವೇದ್ಯಪಾನೈ-
ರಾರಾಧ್ಯೋಯೋಗಿಭಿಸ್ತ್ವಂ ಕಥಮಿತರಕೃತೈಸ್ತೋಷ್ಯಸೇ ಶ್ರೀಪರೇಶ .. 8..

ಇತಿ ಶ್ರೀದೂರ್ವಾಸುಕೃತಪರಶಂಭುಮಹಿಮ್ನಸ್ತವೇ
ಅಂತರ್ಯಾಗೋಪಾಚಾರಪರಾಮರ್ಶಪ್ರಕರಣಮೇಕಾದಶಂ .. 11..

12.ದ್ವಾದಶಂ ಪ್ರಕರಣಂ ಶಾಂತಿ
ವಿದ್ಯಾ ನಾನಾವಿಭೂಷಾ ಮೃಗಮದಘನಸಾರಾದಿಸೌರಭ್ಯವಸ್ತು-
ಪ್ರೋತಶ್ರೀಚಂದನಾನಿ ಪ್ರವಿಕಚಕುಸುಮಾನ್ಯದ್ಭುತಾನ್ಯಂಬರಾಣಿ .

ನಾನಾಮೋದಾಶ್ಚ ಧೂಪಾಃ ಕ್ರಮುಕಶಕಲವದ್ವೀಟಿಕಾಃ ಪಾನಭೇದಾಃ
ನಾನಾಪಾತ್ರಾಣಿ ಭೂಮ್ಯಾಃ ಪರಶಿವ ಭವತಃ ಪೂಜನಾಯ ಕ್ರಿಯಂತೇ .. 1..
ಸಪ್ತೈತೇ ಮಂದಲಸ್ಥಾಶ್ಚರುಜಲನಿಧಯೋ ದಿವ್ಯನೈವೇದ್ಯರಾಶೀ-
ನ್ನಾನಾಪಕ್ವಾನ್ನಭೇದಾನ್ವಿವಿಧಪಿಷಿತವಚ್ಛಾಕನಾನೋಪದಂಷಾನ್ .

ಭಕ್ಷ್ಯಂ ಭೋಜ್ಯಂ ಚ ಚೋಷ್ಯಂ ವಿವಿಧಶಷಿಸುಧಾಸ್ವಾದವದ್ವಸ್ತುಲೇಹ್ಯಂ
ಹಾಲಾದಧ್ಯಾಜ್ಯದುಗ್ಧಾನ್ಯಪಿ ವಿದಧತಿ ತೇ ಸೂಪಹಾರಾಯ ಶಂಭೋ .. 2..
ಮಂತ್ರಾಕಾರೈಃ ಪ್ರದೀಪೈರ್ದಹನರವಿಕಲಾನಾಥನಕ್ಷತ್ರಮಾಲಾ-
ವಿದ್ಯುನ್ಮಾಣಿಕ್ಯಮುಕ್ತಾರಜತಕನಕಧಾತ್ವಾದಿನಾನಾಪ್ರಕಾಶೈಃ .
ಯುಷ್ಮನ್ನೀರಾಜನಾಯೈ ವಿರಚಿತರಚನಃ ಸ್ವಪ್ರಕಾಶಾದಿಮೂರ್ತಿಂ
ಸರ್ವಾನಂದಾತ್ಮರೂಪಂ ಪರಮಶಿವಗುರುಂ ಭಾಸಯತ್ಯೌರ್ವತೇಜಾಃ .. 3..
ಮುದ್ರಾ ನಾನಾರ್ಥಪೋಷಾನತಿಪಥಚಲಿತಾನೇಷ್ಟಯೋಗಾಂಶ್ಚ ನಾಟ್ಯಂ
ತೀರ್ಥಾಕ್ರಾಂತಿಂ ಪ್ರಣಾಮಂ ನಿಜಕರಣಗತಿಂ ಸರ್ವಸಿದ್ಧಾಂತವಾಚಃ .
ಕರ್ಮಾಜ್ಞಾನಪ್ರವಾಹಾನ್ವ್ಯಜನಮಪಿಮಹಾಚಾಮರಾಣ್ಯಾತಪತ್ರಂ
ಹಸ್ತ್ಯಶ್ವಾದೀನ್ರಥಾಂಸ್ತೇ ಪರಶಿವಚರಣಾಧ್ಯಾಸ್ಯ ದಾಸ್ಯಂ ವಿಧತ್ತೇ .. 4..
ಆಕಾಶಃ ಶಬ್ದಭೇದೈಃ ಪ್ರಲಯಜಲಧರಾಮಂದದಂಭೋಲಿಜೃಂಭೈ-
ರ್ಭೇರೀನಿಃಸಾಣವಾದ್ಯೈರ್ದರನಿಕರರವೈರ್ಭೂರಿಘಂಟಾನಿನಾದೈಃ .
ತಾಲೈರ್ನಾದೈರ್ಮೃದಂಗೈರ್ಮುರಜಡಮರುಕೈರ್ಗೀತಸದ್ವಲ್ಲಕೀಭಿಃ
ಸರ್ವೈರ್ವಾದ್ಯಪ್ರಭೇದಧ್ವನಿಭಿರಿಹ ವಿಭೋ ನಾಥ ಪೂಜಾಂ ಕರೋತಿ .. 5..

ಶಾಂಭವ್ಯೋ ರಶ್ಮಿದೇವ್ಯಃ ಸಮರಸಮುದಿತಾ ಮಾತೃಕಾವರ್ಣರೂಪಾ
ಭಾಸ್ವಂತೋ ಭೈರವಾಷ್ಟಾ ಅಪಿ ಸರಸಕಲಾಪಾನಮತ್ತಾಃ ಕ್ರಮಸ್ಥಾಃ .

ವೇದಾಂತೈರಾಗಮಾಂತೈರಭಿದಧತಿ ಪರಂ ಶಾಂಭವಂ ವೈಭವಂ ತೇ
ಸರ್ವಾನಿರ್ವಾಚ್ಯಸತ್ತಾವಿಯದುದಿತಪದಂ ಶ್ರೀವಿಭೋ ವಿಶ್ವಮೂರ್ತೇ .. 6..

ಯೋಗಿನ್ಯಃ ಕ್ಷೇತ್ರಪಾಲಾಃ ಸರಸಮಧುಮದಾವೇದಶಾಸ್ತ್ರಾರ್ಥತತ್ತ್ವ-
ವ್ಯಾಖ್ಯಾನಧ್ಯಾನವಕ್ತ್ರಾಃ ಪಿತೃವನದಶದಿಗ್ವೃಕ್ಷಗಾ ಭೈರವಾಶ್ಚ .
ಸೌಧಾಸ್ವಾದಪ್ರಮತ್ತಾಃ ಪ್ರಕಟಿತವಿಕಟಾಟೋಪಸಿಂಹಾಟ್ಟಹಾಸಾಃ
ಸ್ವಸ್ವವ್ಯಾಪಾರಪುಷ್ಪೈಃ ಪರಮಶಿವಗುರುಂ ತ್ವಾಂ ವಿಭೋ ಪೂಜಯಂತಿ .. 7..

ಭೂತಾಃ ಪ್ರೇತಾಃ ಪಿಶಾಚಾಃ ಸ್ವವಿಕೃತಿವಿಭವೈಃ ಪ್ರಾಪ್ತಬೀಭತ್ಸವೇಷಾ
ಯೋಗಿನ್ಯಸ್ತೇ ಶ್ಮಶಾನಾವರಣಗತಮಹಾದೇವತಾ ಭಾಸಯಂತಿ .-

ದೇವಾಸ್ತೇ ಪೂರ್ವದೇವಾ ಮಧುರಸಮುದಿತಾ ವಿಸ್ಮಯಾವಿಷ್ಟಚಿತ್ತಾಃ
ಶಾಂತಾ ಧ್ಯಾಯಂತಿ ಗಾಯಂತ್ಯಪಿ ಪರಮಶಿವ ತ್ವಾಂ ಮುದೋಪಾಸತೇ ಚ .. 8..

ಬ್ರಹ್ಮಾ ವೇದೋಕ್ತಿಗಾನೈರ್ಹರಿರಪಿ ಕಮಲೈಸ್ತಾಂಡವೈಶ್ಚಂಡರುದ್ರಾ-
ಸ್ತೌರ್ಯತ್ರಯ್ಯಾ ಮಹೇಂದ್ರೋ ನಿಜನಿಜವಿಷಯೈರನ್ಯದಿಕ್ಪಾಲದೇವಾಃ .
ಸಿದ್ಧಾಃ ಸರ್ವೇ ಮುನೀಂದ್ರಾ ಸ್ತುತಿನುತಿವಚನೈಃ ಸರ್ವದುರ್ಗಾಗಣೇಶಾ
ನೃತ್ತ್ಯೈರ್ವಾದ್ಯಪ್ರಭೇದೈರ್ವಿದಧತಿ ಸುಮುದಂ ತೇ ಮಹಾದೇವ ಶಂಭೋ .. 9..
ಸಂತಪ್ತಃ ಪ್ರೇತಸಿಂಹಾಸನವಿಹಿತಮಹಾಭೈರವಃ ಶಾಂಭವಾಗ್ನಿಃ
ಪಂಚಾಶದ್ವಿಸ್ಫುಲಿಂಗಾಕ್ಷರವಿದಿತಪರಾಘೋರವಿದ್ಯೋಗ್ರತೇಜಾಃ .
ಸತ್ಯಾಂತರ್ಯಜ್ಞದೇವಸ್ತ್ರಿಭುವನಹವಿಷಾ ತೋಷಿತಾತ್ಮೀಯರಶ್ಮಿ-
ರ್ವಾಗರ್ಥವ್ಯಕ್ತಭಾವಾತ್ಸಂಕಲಮಿಹ ತನುಂ ವ್ಯಶ್ನುವಾನೋ ವಿಭಾತಿ .. 10..

ಸರ್ವಜ್ಞಾನೈಕಭೂಮಿಸ್ತ್ರಿಭುವನಕರವೀರಾಖ್ಯಶೂನ್ಯಶ್ಮಶಾನ-
ಜ್ಞಾನಾಕೂಪಾರಪೂರಶ್ರುತಮುಖಬಹುವಿಚ್ಛಾಸ್ತ್ರಬೋಧೋದವಾಹಾನ್ .

ಪ್ರಜ್ಞಾಂ ಗಾಂಭೀರ್ಯಗರ್ವಾತ್ಗ್ರಸತಿ ರವಿರಿವ ಸ್ವಪ್ರಕಾಶಾತ್ಪ್ರಕಾಶಾ-
ನನ್ಯಾನಿಂದೂಡುಮುಖ್ಯಾನ್ನಿಬಿಡತರರುಚಿರ್ಧ್ವಾಂತಪೂರಾಂಸ್ತವಾಗ್ನಿಃ .. 11..
ಶ್ರೀಶಂಭೋ ವಿಶ್ವಮೂರ್ತೇ ಪರಮಶಿವ ಗುರೋ ನಾಥ ವಿಶ್ವೇಶ್ವರಾತ್ಮ-
ನ್ನೇಷಾಶೇಷಾರ್ಥವದ್ವಾಕ್ಪ್ರಸವವಿರಚಿತಾ ಸ್ರಗ್ಧರಾವೃತ್ತಪೂಜಾ .

ತ್ವಯ್ಯೇವ ಜ್ಞಾನವಹ್ನೌ ಹುತವಹರಸನೇ ಸಂಹತಾ ಮುಕ್ತಯೇ ಮೇ
ಭೂಯಾದಾಗಃ ಕ್ಷಮಸ್ವ ಪ್ರವಚನಪಠಿತಃ ಶ್ರೀವಿಭೋ ಮೇ ಪ್ರಸೀದ .. 12..

ಇತಿ ಶ್ರೀದೂರ್ವಾಸಕೃತಪರಶಂಭುಮಹಿಮ್ನಸ್ತವೇ ವಿಶೇಷೋಪಚಾರಪರಾಮರ್ಶೇ
ಶಾಂತಿಪ್ರಕರಣಂ ದ್ವಾದಶಂ .. 12..

13. ತ್ರಯೋದಶಂ ಪ್ರಕರಣಂ ಉಪಸಂಹಾರ
ಇತಿ ತವ ಕೃಪಾದೋಗ್ಧ್ರೀ ಪೂಜಾ ಸುಭಕ್ತಿಸ್ರುತಾಮೃತಾ

ಜನನಮರಣಪ್ರಾದುರ್ಭಾವಪ್ರಭೇದಪಟೀಯಸೀ .
ಜನಯತಿಮುದಂ ಬ್ರಹ್ಮಾನಂದಪ್ರವಾಹತರಂಗಿಣೀಂ
ದಹತಿ ವಿಪದಃ ಪುಣ್ಯಂ ಪಾಪಂ ದುರಂತಭವಾಟವೀಂ .. 1..

ಪರಶಿವ ಮಮ ಜನ್ಮ ಧನ್ಯಮೇತ-
ತ್ತವ ಮಹಿಮಸ್ತುತಿಮೋಚಿತೋ ಯತೋಽಹಂ .

ಕುಲಮಿದಮಖಿಲಂ ದ್ವಿಧಾ ವಿಭಿನ್ನಂ
ಪರಮಪದಂ ಗತಮೇವ ತೇ ಪ್ರಸಾದಾತ್ .. 2..

ಹತೋ ಮಾಯಾಮೃತ್ಯುರ್ಗುರುವಚನಖಡ್ಗೇನ ಮನಸಃ
ಪ್ರಭಿನ್ನಂ ಮಾಲಿನ್ಯಂ ವ್ಯಪಹತಮಹಂಕಾರತಿಮಿರಂ .

ಹತಾ ಮೇ ಕಾಮಾದ್ಯಾಃ ಪ್ರಬಲರಿಪವಃ ಸ್ವಾತ್ಮವಿಷಯಾಃ
ಮಹೇಶ ತ್ವತ್ಸೇವಾವಿದಿತಸುವಿವೇಕಾಗ್ನಿಮಹಸಾ .. 3..

ಜಾತಿರ್ಲಜ್ಜಾ ನಿಜಕುಲಮದಃ ಸರ್ವಸಂಶೀತಿರಾಧಿ-

ರ್ದೇಹಾಹಂತಾಸುಕೃತದುರಿತದ್ವಂದ್ವಪಾಶೋಽಭಿಮಾನಃ .
ಸರ್ವೇ ಹ್ಯೇತೇ ಮಮ ವಿನಿಹತಾಸ್ತ್ವನ್ಮಹಾವಾಕ್ಯಸೂರ್ಯ-
ಜ್ಯೋತಿಃಪುಂಜೈಃ ಕಿಮಪರಮಹಂ ದೇವ ಭದ್ರಂ ಸಮೀಹೇ .. 4..
ಮದ್ವಿದ್ಯಾಭ್ಯಸನಮಭೂದಿಹೈವ ಸಾರ್ಥಂ ಸಾನ್ನಿಧ್ಯಾತ್ತವ ಚ ತದುಕ್ತಿಚರಸ್ಯ .
ಅದ್ಯ ತ್ವಂ ತ್ರಿಭುವನವಾಙ್ಮನಸ್ಯಲಭ್ಯೋ ನಿರ್ಬಾಧಃ ಸಕಲಪಥೈಕಗಮ್ಯಮೂರ್ತೇ ..

5..

ಶ್ರುತಿಸ್ಮೃತಿಮಿಥಃಪಥೇ ಪ್ರಚಲಿತೋಽಹಮೇಕಾಂತತಃ
ಪ್ರಭೋಃ ಶಿವಗುರೋಃ ತವ ತ್ರಿಜಗದುನ್ನತಾಜ್ಞಾಂ ಗತಃ .
ಭಜಾಮಿ ಪರಪಾವಕಂ ತ್ರಿಜಗದಾತ್ಮಹವ್ಯಾಶಿನಂ
ಭವಂತಮಧಿದೈವತಂ ಭವವನೇ ಜ್ವಲಂತಂ ಸ್ವತಃ .. 6..
ಬ್ರಹ್ಮತ್ವಂ ಸುರನಾಯಕತ್ವಮಖಿಲಂ ಕ್ಷೋಣೀಪತಿತ್ವಂ ಲಸ-
ದ್ಬ್ರಾಹ್ಮಣ್ಯಂ ಸುರಯಕ್ಷನಾಗಪಿತೃತಾ ಗಂಧರ್ವತಾ ಸಿದ್ಧತಾ .

ಏತತ್ಸರ್ವಮನಿತ್ಯಮೇವ ಗಣಿತಂ ನಾಹಂ ಸಮೀಹೇ ಸುಖಂ
ಕಿಂ ತು ತ್ವೇತ್ಪದಪದ್ಮನಿಶ್ಚಲತರಧ್ಯಾನಂ ಸಮೀಹೇ ವಿಭೋ .. 7..
ಸಂಪ್ರಾಪ್ತಾ ಕೃತಕೃತ್ಯತಾ ಸಫಲತಾ ವಾಚಾಂ ತವ ಸ್ತೋತ್ರತಾ
ಮೃತ್ಯೋರಪ್ರಮಿತೈಶ್ಚ ಮೃತ್ಯುರಭವದ್ವಶ್ಯಂ ಗತ ತ್ವತ್ಪದಂ .

ಸಂಸಾರಾನವಧಿಪ್ರಚಂಡಜಲಧಿಸ್ತೀರ್ಣಃ ಪ್ರಮೋಹೋ ಹತಃ
ಪುಣ್ಯಂ ಪಾಪಮಗಾದ್ವಿನಾಶಮಿಹಮೇ ಪ್ರಾಪ್ತಃ ಪ್ರಬೋಧೋ ವಿಭೋ .. 8..
ಇತಿ ಪರಶಿವಶಂಭೋಽನಂತಕಾಂತೇ ಮಹಿಮ್ನ-
ಸ್ತವವಿರಚಿತಮೇತತ್ಸ್ತೋತ್ರಮಾತ್ಮೋಕ್ತಿಶಕ್ತ್ಯಾ .

ಪ್ರಭವತು ಸುಮುದೇ ತೇ ತ್ವಂ ಮಮ ಸ್ವಾಂತವರ್ತೀ
ಭವ ಭವಗತದುಃಖಂ ಛಿಂಧಿ ಚಾಗಃ ಕ್ಷಮಸ್ವ .. 9..
ಯಾವಾಂಸ್ತೇ ಜೀವಲೋಕಃ ಪರಶಿವಚತುರಾಶೀತಿಲಕ್ಷೈಕಸಂಖ್ಯ-
ಸ್ತತ್ತತ್ಕರ್ಮಪ್ರಭೇದೋಪಗತಜನಿಮೃತೀ ಘೋರಸಂಸಾರಚಕ್ರೇ .
ಸೃಷ್ಟಿಸ್ಥಿತ್ಯಂತವೃತ್ತಿಂ ಭಜತಿ ನಿರವಧಿತ್ವತ್ಪದಧ್ಯಾನಹೀನೋ
ದೃಷ್ಟ್ವೈನಂ ಭೀತಭೀತಂ ಶರಣಮುಪಗತಂ ತ್ರಾಹಿ ಮಾಂ ದೇವ ಮೃತ್ಯೋಃ .. 10..
ದುರ್ವಾಸಾಃ ಸತ್ಯವಾಸಾಃ ಕನಕಗಿರಿರಹ ಕಂದರೇ ಮೇ ಹೃದಾಖ್ಯೇ
ಶ್ಲೋಕಾಶ್ಚೈತೇ ಮೃಗೇಂದ್ರಾಃ ಪದನಖದಶನಾಃ ಶಾಂಭವಾಸ್ತ್ರೈಕವೀರ್ಯಾಃ .
ಮಾಯಾಧ್ವಾಂತೇಭಯೂಥಪ್ರದಲನಪಟವೋ ಬ್ರಹ್ಮಾವದ್ಯಾಟವೀಸ್ಥಾಃ
ವಕ್ತೄಞ್ಶ್ರೋತೄನ್ಪ್ರಮಾತೄನ್ನಿಜಹೃದಯಗುಹಾಬ್ರಹ್ಮಸತ್ತಾಂ ನಯಂತಿ .. 11..

ಭೂಷ್ಯಂ ವೈದುಷ್ಯಮುದ್ಯದ್ದಿನಕರಕಿರಣಾಕಾರಮಾಕಾರತೇಜಃ
ಪ್ರಜ್ಞಾನಂ ಭೂರಿಮಾನಂ ನಿಜಕರಕಲಿತಂ ದುರ್ಗಮಂಯೋಗಮಾರ್ಗಂ .

ಆಯುಷ್ಯಂ ಬ್ರಹ್ಮಪೋಷ್ಯಂ ಹರಗಿರಿವಿಶದಾಂ ಕೀರ್ತಿಮಭ್ಯೇತ್ಯ ಭೂಮೌ
ದೇಹಾಂತೇ ಬ್ರಹ್ಮಪಾರಂ ಪರಶಿವಚರಣಾಕಾರಮಭ್ಯೇತ್ಯ ವಿದ್ವಾನ್ .. 12..

ಯೇ ಶ್ರೀಶಾಂಭವಶಾಸನೇ ಕೃತಧಿಯಃ ಶ್ರೀಶಾಸನೇ ಕರ್ಮಠಾಃ
ಶ್ರೌತಸ್ಮಾರ್ತವಿಧಿಷ್ವಮಂದಮತಯಃ ಸತ್ಯವ್ರತಾ ಬ್ರಾಹ್ಮಣಾಃ .
ವಿದ್ವಾಂಸಃ ಸಕಲಾಗಮೇಷು ಚ ಕಲಾವಿದ್ಯಾಸು ತೇ ಶಾಂಭವ-

ಬ್ರಹ್ಮಪ್ರಾಪ್ತಿಮವಾಪ್ನುವಂತಿ ಪಠನಾಚ್ಛಂಭೋರ್ಮಹಿಮ್ನಸ್ತುತೇಃ .. 13..
ಸ್ತೋತ್ರಂ ಚೈತತ್ಪಟೇದ್ಯಃ ಶಿವಗುರುವದನಾಘೋರವಿದ್ಯಾತ್ತದೀಕ್ಷಃ
ಸತ್ಯಜ್ಞಾನಪ್ರಕಾಶಾತ್ಪ್ರಬಲಭವರಿಪುಂ ಪುಣ್ಯಪಾಪಾದ್ಯವಿದ್ಯಾಂ .

ಭಿತ್ವಾ ಮುಕ್ತೋ ವಿಕಲ್ಪಸ್ತ್ರಿಜಗತಿ ಮಹಿತಂ ಸೌಖ್ಯಮಾತ್ಮಪ್ರಬೋಧಂ
ತೇಜಃ ಕೀರ್ತಿಂ ಚ ಲಕ್ಷ್ಮೀಮಭಿಲಷಿತಪದಂ ವ್ಯಶ್ನುತೇ ಸ್ತೋತ್ರವೀರಃ .. 14..
ಮಹಿಮ್ನಸ್ತೋತ್ರಸ್ಯ ತ್ರಿಭವನಗುರೋರ್ಯೋ ಜಪರತಃ
ಪರಾಶಕ್ತೇಸ್ತತ್ತ್ವಂ ಪರಶಿವಪದಂ ವೇತ್ತಿ ಸ ಬುಧಃ .
ಅಗಾಧಂ ಗಾಂಭೀರ್ಯಂ ಸ್ತುತಿಗತಮನಂತಪ್ರಮಿತಿಜಂ
ಸಮಸ್ತಾಃ ಸಿದ್ಧೀರಪ್ಯನುಭವತಿ ಗಚ್ಛೇತ್ಪರಪದಂ .. 15..

ಶ್ರೀಕ್ರೋಧಭಟ್ಟಾರಕದಿವ್ಯನಾಮ್ನಾ ದುರ್ವಾಸಸಾ ಸೂಕ್ತಮಹಾಮಹಿಮ್ನಃ .
ಸ್ತೋತ್ರಂ ಪಠೇದ್ಯೋ ಭುವನಾಧಿಪತ್ಯಂ ನಿತ್ಯಂ ಗುರುತ್ವಂ ಶಿವತಾಮುಪೈತಿ .. 16..

ಮಹೇಶಾನ್ನಾಪರೋ ದೇವೋ ಮಹಿಮ್ನೋ ನಾಪರಾ ಸ್ತುತಿಃ .
ಅಘೋರಾನ್ನಾಪರೋ ಮಂತ್ರೋ ನಾಸ್ತಿ ತತ್ತ್ವಂ ಗುರೋಃ ಪರಂ .. 17..

ಸದಸದನುಗ್ರಹನಿಗ್ರಹಗೃಹೀತಮುನಿವಿಗ್ರಹೋ ಭಗವಾನ್ .

20 sanskritdocuments.org



ಪರಶಂಭುಮಹಿಮ್ನಸ್ತವಃ

ಸರ್ವಾಸಾಮುಪನಿಷದಾಂ ದುರ್ವಾಸಾ ಜಯತಿ ದೇಶಿಕಃ ಪ್ರಥಮಃ .. 18..
ಶ್ರೀಗುರುಕರುಣಾಲಕ್ಷ್ಯೋ ಯಃ ಕೋಽಪ್ಯಾತ್ಮವಿದನುಗೃಹೀತಿಪರಃ .
ಪರಶಂಭುಸ್ತುತಿಬೋಧೋ ಜಗದಾಧಾರೋ ಭವೇತ್ಸದಾ ಧೀರಂ .. 19..

ಪರಶಂಭೋಸ್ತವ ಪದ್ಯಂ ರವಿಪ್ರಕರಣಂ ಪಠಂಸ್ತ್ರಿಕಾಲೇಽಪಿ .

ರವಿರಿವ ಜಗತ್ಪ್ರಕಾಶಮತಿಚಾತುರ್ಯಾಜ್ಜಗದ್ಗುರುರ್ಭವತಿ .. 20..

ತಸ್ಮಾತ್ಸ್ಮೃತಿಮತಿಬುದ್ಧಿಪ್ರಜ್ಞಾವಾನಾತ್ಮವಿನ್ಮಹಾದೇವಃ .
ಪರಶಂಭೋಸ್ತವ ಹೃದಯಂ ಸತ್ಪಾತ್ರೇಷು ಪ್ರಕಾಶಯೇತ್ಸದಯಂ .. 21..

ಇತಿ ಶ್ರೀದೂರ್ವಾಸಕೃತಪರಶಂಭುಮಹಿಮ್ನಸ್ತವೇ
ಉಪಸಂಹಾರಪ್ರಕರಣಂ ತ್ರಯೋದಶಂ .. 13..

ಇತಿ ಶ್ರೀಕ್ರೋಧಭಟ್ಟಾರಕಾಪರನಾಮ್ನಾ ಮಹಾಮಹಿಮ್ನಾ ದುರ್ವಾಸಸಾ
ಮುನೀಶ್ವರೇಣ
ವಿರಚಿತಪರಶಂಭುಮಹಿಮ್ನಸ್ತವಃ ಸಂಪೂರ್ಣಃ ..
Encoded and proofread by Sunder Hattangadi

Parashambhumahimnastava

pdf was typeset on February 3, 2022

Please send corrections to sanskrit@cheerful.com

parashambhUmahimnastavadUrvAsa.pdf 21


	Document Information
	Document Text
	Document Credits

